MALTA




KAMRA TAD-DEPUTATI


KUMITAT PERMANENTI DWAR IL-KONTIJIET PUBBLIĊI
(Rapport Uffiċjali u Rivedut)


IT-TNAX-IL PARLAMENT




Laqgħa Nru. 57





Il-Ġimgħa, 23 ta’ Jannar, 2015



Stampat fl-Uffiċċju tal-Iskrivan
Kamra tad-Deputati
Malta









Prezz €2.50




IT-TNAX-IL PARLAMENT






KUMITAT PERMANENTI DWAR IL-KONTIJIET PUBBLIĊI






Laqgħa Nru. 57



Il-Ġimgħa, 23 ta’ Jannar, 2015







Il-Kumitat iltaqa' fil-Palazz, il-Belt Valletta, fis-6:06p.m.
3



MINUTI

Il-Minuti tal-Laqgħa Nru. 56, li saret fl-14 ta’ Jannar 2015, ġew ikkonfermati.  

THE CHAIRMAN (Onor. Jason Azzopardi):  Ngħaddu mal-ewwel għall-item li għandna għal-lejla, u nsejjaħ lil Dr. Lawrence Gonzi fuq il-Mejda.

RAPPORT TAL‑AWDITUR ĠENERALI – AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT (Kont.)

THE CHAIRMAN:  Qabel xejn għandna t-talba tas-soltu mill-media, u għalkemm is-Segretarja qed tiġbidli l-attenzjoni li l-ftehim bejn il-Membri tal-Kumitat kien li r-ripresa min-naħa tal-media tkun għal kull xhud ġdid, ma nimmaġinax li hawn xi diffikultà, u allura l-permess qed jingħata.  Nitlobkom tkunu fil-qosor biex inkunu nistgħu nagħmlu x-xogħol tagħna bla xkiel.  

Dr. Lawrence Gonzi, bl-istess ġurament tal-aħħar darba.  

L-AVUKAT LAWRENCE GONZI:  Sur President, jekk tippermettili, xtaqt il-permess tal-Kumitat sabiex nagħmel tliet punti – tnejn minnhom huma ta’ kjarifika, u ieħor mhuwiex – marbuta ma’ dak li xhedt jiena fl-aħħar laqgħa.  Jiena għandi t-transcripts tal-xhieda kollha li saret s’issa quddiem dan il-Kumitat, inkluż tiegħi.  F’paġna 47 tat-traskrizzjoni tax-xhieda tiegħi – il-paġni li se nagħmel riferenza għalihom huma skont it-transcript li ntbagħat lili mill-Parlament – hemm il-parti fejn il-Ministru Owen Bonnici staqsieni, u se nikkwota:  

“F’dan il-perijodu, bejn l-2004 u l-2008, kellek żewġ Ministri responsabbli minn dan is-settur, l-ewwel kellek lil Dr. Gatt, imbagħad wara kellek lil Dr. Fenech.  Korrett jew le?”  

Jien weġibt:  

“Bejn l-2004 u l-2008, iva korrett.”  

Effettivament, fil-perijodu 2004 sal-2008, il-Ministru responsabbli għall-Enemalta kien il-Ministru Austin Gatt.  Hekk ukoll ġara fit-tieni leġiżlatura, 2008-2013; imma fit-8 ta’ Frar 2010, jien kont ħabbart reshuffle li kellha ssir wara li, dak iż-żmien, il-Ministru John Dalli kien ġie nominat u sar il-Kummissarju Malti għall-Unjoni Ewropa, u kien dakinhar li jiena ċaqlaqt l-Enemalta mill-portfolio tal-Ministru Austin Gatt għall-portfolio tal-Ministru Tonio Fenech.  Allura t-tweġiba għal din il-mistoqsija tiegħi u l-premessa tal-Ministru kienu żbaljati, cioè, fil-perijodu 2004 sal-2008 ma kenux żewġ Ministri responsabbli għall-Enemalta, imma kien Ministru wieħed.  Dak l-ewwel punt ta’ kjarifika.  

It-tieni punt, peress li fl-aħħar seduta saruli serje ta’ mistoqsijiet mill-Onor. Membri li kienu marbutin mal-fatt li l-ewwel darba li ssemmiet il-proklama kien meta jiena tajt kumment lil The Times fil-31 ta’ Jannar, li ġiet irrappurtata fl-1 ta’ Frar.  Jekk l-Onor. Membri jaraw id-dikjarazzjoni tiegħi li qrajt fil-bidu tal-laqgħa preċedenti, isibu d-dettalji u r-riferenza.  Jiena spjegajt li, fil-31 ta’ Jannar 2013, jien għaddejt kummenti lil  ġurnalist ta’ The Times, u kkwotajt kelma b’kelma dak li rrappurtat The Times fil-ħarġa tagħha tal-1 ta’ Frar.  Biex issa l-istampa kollha tkun ċara, tajjeb li nispjega għaliex għaddejt dak il-kumment fil-31 ta’ Jannar.  Ir-raġuni kienet għax, proprju dakinhar, fil-31 ta’ Jannar, kien deher kumment ta’ Dr. Frank Portelli fuq il-paġna tal-Facebook tiegħu, li imbagħad kien inqabad mill-Professur Arnold Cassola wkoll fil-paġna tal-Facebook tiegħu.  Jien għandi hawnhekk printout tal-paġna tal-Facebook ta’ Arnold Cassola.  F’din il-printout hemm hekk: 

“The Times reports that former PN Council President Frank Portelli said the Attorney General should ensure that the assets of all the suspects involved are frozen, as this would perilise their activities.  He also suggested that Parliament should be reconvened urgently to enact the Whistle Blower’s Act, giving an amnesty to the first individual who exposes the whole truth.  I expect that this would lead to a scramble among the suspects to be the first to squeal and benefit from the amnesty.  This would show that the country means business, and million of Euros would be recovered, he said.”  

Nerġa’ ngħid li dan huwa mill-paġna tal-Facebook ta’ Arnold Cassola li qed jikkwota mill-paġna tal-Facebook ta’ Dr. Frank Portelli:  Imbagħad jikkummenta Arnold Cassola u jgħid:  

“Frank Portelli is talking real sense.”  

Dan kien fil-31 ta’ Jannar 2013, u jiena kelli attivitajiet dakinhar stess fejn, naturalment, il-ġurnalisti qabdu ma’ din u staqsewni jekk kontx se nlaqqa’ l-Parlament.  Infakkar lill-Membri ta’ dan il-Kumtiat – għalkemm ċert li m’għandix għalfejn, imma anke għall-mertu ta’ min qed isegwina fuq il-mezzi tax-xandir – li l-Parlament kien xolt, u d-data tal-elezzjoni kienet ġiet stabbilita.  Fil-31 ta’ Jannar, Dr. Frank Portelli kien qal li l-Prim Ministru kellu jsejjaħ lill-Parlament biex ngħaddu l-Whistle Blower’s Act.  Meta jiena ġejt mistoqsi mill-ġurnalisti, l-ewwel nett spjegajt li l-Whistle Blower’s Act ma ssolvi ebda problema.  Madwar din il-mejda hawn l-avukati, llum il-liġi għaddiet, u m’għandniex għalfejn nidħlu fid-dettall: però ngħid biss li l-Whistle Blower’s Act  ma tapplikax għal min hu kompliċi f’reat, u mhijiex maħfra li teżenta lill-whistle blower mill-konsegwenzi jekk huwa kompliċi f’reat.  Il-Whistle Blower’s Act tipproteġi lill-individwu li, jekk jirrapporta lill-employer tiegħu li qed jikser il-liġi, l-employer tiegħu ma jkunx jista’ jkeċċih jew jieħu passi kontri tiegħu.  Jiena kont weġibt lill-mezzi tax-xandir billi għedt illi li nsejjaħ lill-Parlament biex ngħaddu l-Whistle Blower’s Act ma kien se jsolvi xejn, imma għedt ukoll – u l-kwotazzjoni ssibuha preċiża fid-dikjarazzjoni li jiena ppreżentajt lill-Kumitat – li kont lest li nieħu l-passi kollha biex il-persuni responsabbli minn dan l-aġir jinqabdu.  Kien hemmhekk li jiena indikajt pubblikament li dak li kien qed jipproponi Dr. Frank Portelli u l-Professur Arnold Cassola – u magħhom ukoll nies oħrajn – jien kont lest li nikkunsidrah, però mhux bil-Whistle Blower’s Act, imma billi nuża l-poteri stabbiliti fil-liġi, korretti u mhux żbaljati – għax il-mezzi tal-Whistle Blower’s Act kienu jkunu żbaljati – biex nikkunsidra l-possibilità ta’ maħfra.  Biex inkun ċar daqs il-kristall, sa dakinhar – nerġa’ ngħid li dan kien il-31 ta’ Jannar, jiġifieri 11-il ġurnata wara li kienet dehret l-istorja fil-Malta Today, li kien fl-20 ta’Jannar – jien ma kelli ebda informazzjoni dwar fejn kienu waslu l-investigazzjonijiet tal-Pulizija, lil min kienu qed jinterrogaw, u dawn l-affarijiet kollha.  Nittama li dan jagħti spjegazzjoni ċara tas-sekwenza tal-affarijiet, il-kuntest li fih sar dak il-kumment, imbagħad il-konsegwenzi kollha li seħħew wara.  

Irrid ngħid li, fil-ġranet li għaddew, erġajt qrajt ix-xhieda kollha tal-Kummissarju John Rizzo, ta’ dak iż-żmien l-Assistent Kummissarju – illum Kummissarju – Michael Cassar, tal-Ispettur Anġlu Gafà u tas-Supretendent Vassallo, u lkoll kemm huma jikkonfermaw dan li qed ngħid, jiġifieri li semgħu l-kumment tiegħi fil-gazzetti.   X’aktarx – kif qed nifhem jiena – l-avukati tal-persuna li kienet qed tiġi interrogata semgħuha wkoll ovvjament, u waqt l-interrogatorju – jirriżulta mix-xhieda ta’ min hu l-Kummissarju llum, jiġifieri Michael Cassar – li ssuġġerixxa hu stess lill-interrogat li jikkunsidra li jitlob l-użu tal-proklama.  Dan biex nagħti ftit background fuq dan il-punt.  Qed nippreżenta printout mill-paġna tal-Facebook ta’ Arnold Cassola.  

Issa ngħaddi għat-tielet punt li xtaqt nagħmel.  F’paġna 34 tat-traskrizzjoni tax-xhieda tiegħi, hemm il-Ministru Bonnici jistaqsini hekk:  

“Fil-perijodu li kont Prim Ministru, is-Sinjura Farrugia ġieli kkomunikat miegħek fuq affarijiet relatati mal-ħidma tiegħek?” 

Jien weġibt hekk:  

“Le, safejn naf jiena u safejn niftakar jiena, fil-kważi 10 snin li għamilt Prim Ministru, ma jidhirlix li kelli konnessjonijiet magħha.”  

L-Onor. Ministru Bonnici imbagħad staqsieni:

“Assolutament ma kkomunikatx miegħek, la fuq ħaġa u lanqas fuq oħra?”  

U jien weġibt: 

“Qed nitkellem mill-memorja, kieku kelli nelenkalek l-e-mails li rċevejt tul il-karriera politika tiegħi, naħseb inkun qed immiss eluf kbar; però ma jidhirlix u m’għandi ebda rikordju ta’ xi ħaġa ta’ konnessjoni magħha jew ma’ xi ħadd mill-familja tagħha, biex inkun ċar, lanqas mar-raġel tagħha, ħalli nkun ċar daqs il-kristall.”  

Wara dik is-seduta, u anke in vista ta’ dak li deher l-għada fil-gazzetta Malta Today, jiena bl-għajnuna wkoll ta’ software li pprovdewli l-Malta Information Technology Agency (MITA), għamilt eżerċizzju fuq ir-records tal-e-mails tiegħi – nirringrazzja ‘l Alla li jiena naf nippazzika f’dawn l-affarijiet forsi iżjed minn ħaddieħor – u minn riċerka li għamilt fuq l-e-mails tiegħi, sibt li f’sitt snin, jiġifieri bejn l-2006 u l-2013, jiena rċevejt – almenu dak li għandi rrekordjat fuq il-hard disc tiegħi – total ta’ 96,433 e-mail, u għandi record ta’ tweġibiet – tiegħi personali, mhux ta’ segretarji, għax is-sistema tiegħi kienet li jien nirċievi l-e-mails u nweġibhom jien – 46,086 tweġiba.  Dawk iġibu total ta’ 142,519.  Imbagħad, jien sfurzajt is-sistema tfittixli taħt l-isem Cathy Farrugia u taħt l-isem George Farrugia, u l-ġimgħa li għaddiet, l-għada li ġiet ippubblikata l-gazzetta Malta Today, ħriġt Press Release, li xtaqt inġib għal konjizzjoni uffiċjali ta’ dan il-Kumitat, u se naqra l-kontenut ta’ din il-Press Release li tistgħu tivverifikawha b’mod uffiċjali għax ħarġet lill-gazzetti kollha.  F’din il-Press Release, jiena għedt hekk:  

“Nirreferi għal dak li ġie ppubblikat fil-ġurnal Malta Today tal-lum, kif ukoll għall-kummenti tal-Prim Ministru kif irrapportati fil-media lokali, u niddikjara li, minn riċerka li jiena għamilt illum fir-records tal-e-mails tiegħi, sibt li bejn l-2006 u l-2013 jeżistu 96,433 messaġġi li rċevejt u 46,086 messaġġi li weġibt, b’total ta’ 142,519-il messaġġ.  Fost dawn kien hemm messaġġ tas-Sinjura Cathy Farrugia fl-4 ta’ Frar 2008, fejn awguratli għall-elezzjoni tat-8 ta’ Marzu 2008, u jien weġibt fid-19 ta’ Marzu 2008, u messaġġ ieħor fit-2 ta’ Lulju 2008, li fih talbitni laqgħa għar-raġel tagħha.  Jien weġibt fit-3 ta’ Lulju, u tlabt informazzjoni dwar is-suġġett.  Dakinhar stess irċevejt tweġiba li s-suġġett kien jittratta tender, u jiena mill-ewwel weġibt li, fuq punt ta’ prinċipju, jiena ma naċċettax li jkolli laqgħat dwar suġġetti li jittrattaw tenders, u insistejt li kollox kellu jkun on record, u jekk hemm allegazzjonijiet ta’ irregolaritajiet, allura dawn kellhom jiġu riferuti lill-awtoritajiet kompetenti.”  

Issa, lil dan il-Kumitat irrid naqralu t-tweġiba sħiħa tiegħi li ntbagħtet lil George Farrugia.  Jirriżulta li t-talba li għamlet Cathy Farrugia għal laqgħa kienet qed tikkuppjaha lir-raġel tagħha George Farrugia, u jien weġibt lis-Sur Farrugia u lil Cathy Farrugia, fejn għedtilhom hekk:  

“Dear Mr Farrugia, 

Thank you for your e-mail.  On a point of principle, I do not accept to have meetings on issues that are proceeding by tender, especially with the bidders themselves or their representatives.  I am sure that you would be very worried if you heard that I was having meetings with your competitors on this same matter.  Instead, I insist with everyone that everything is done on record.  

May I therefore suggest that you send me any queries or points you wish to make via e-mail if there are allegations of irregularities of any sort, and please do not hesitate to refer them to the competent authorities for full investigation.  I will certainly do so if I am made aware of any such allegations.  

Yours faithfully, 

Lawrence Gonzi
Prime Minister.” 

Dakinhar stess, tliet sigħat wara li bgħatt din l-e-mail lil George Farrrugia, irċevejt it-tweġiba ta’ George Farrugia li tgħid hekk:  

“Dear Mr Prime Minister 

Thank you for answering my e-mail so promptly.  I would like to clarify my position and avoid any misunderstanding that may have arisen from the e-mail I sent earlier today.  

I did not ask for the meeting to request any favours or privileges or to embarrass you in any way.  My wife and I have a tremendous respect for you and your high standards of ethics.  Having got to know of some disquieting rumours, I thought it would interest you to know.  I do not have any proof of the alleged events, and neither am I trying to create any rumours.  

I therefore fully respect your approach and agree with your recommendation.  Should I come across tangible evidence, I will of course refer the matter to the authorities to protect the interests of my company.  

Whilst thanking you for your personal attention, I wish you every success in your continued effort to run an efficient and clean government.” 

Irrid ngħaddi riflessjoni fuq dan kollu.  L-insinwazzjoni ta’ familjarità tiegħi mal-familja Farrugia qiegħda ssir bi skop malizzjuż, u nittama li ħadd, lanqas dan il-Kumitat, ma jispiċċa kompliċi f’din il-malizzja.  Żgur li t-tweġiba tiegħi, kif qrajtha kelma b’kelma lil dan il-Kumitat, tifqa’ l-bużżieqa f’wiċċ min irid jipprova jiżra’ d-dubju.  Jiena rrifjutajt li niltaqa’ ma’ George Farrugia dwar tender li hu kien interessat fih.  Għajb għal min dan kien jafu u għoġbu jżomm ħalqu magħluq għal raġunijiet malinnji, għax jiena ċert li, bħalma hemm e-mail waħda, hemm l-e-mails l-oħra, u huwa skandaluż li l-kontenut tal-e-mail tiegħi, li fiha qed nirrifjuta li niltaqa’ ma’ xi ħadd li talabni li jiltaqa’ fuq issue ta’ tender, ma toħroġx fil-pubbliku biex turi l-istand li jien nieħu fuq dawn l-affarijiet.  Irrid nirreġistra d-diżgust assolut tiegħi f’dan il-kuntest.  Erba’ e-mails mingħand il-koppja Farrugia, minn 142,519 f’medda ta’ sitt snin, żgur juru li ma kienx hemm familjarità fis-sens li ġie insinwat quddiem dan il-Kumitat.  

Issa nagħmel l-aħħar parti tal-kumment tiegħi, mbagħad inħalli f’idejn il-Membri tal-Kumitat biex jagħmluli l-mistoqsijiet.  Ladarba saru kummenti barra din il-Kamra, anke minn personaġġi politiċi li misshom jafu aħjar f’dan il-pajjiż dwar familjarità, irrid nagħmel dan il-kumment.  Li xi ħadd li jiktibli erba’ e-mails f’sitt snin u jien inwieġbu ma tantx nista’ niddeskriviha bħala familjarità; imma relazzjoni ta’ avukat ma’ klijenti, liema avukat imbagħad isir Ministru, insejħilha familjarità.  U se nispjega għalfejn qiegħed ngħid dan.  

ONOR. EDWARD ZAMMIT LEWIS (Ministru għat-Turiżmu):  Mr Chairman, bir-rispett kollu, Dr. Lawrence Gonzi huwa xhud ta’ fatt, u qed jgħaddi ġudizzju fuq affarijiet li mhumiex mertu ta’ dan il-Kumitat, u mhumiex domandi li għandna ...  Din mhijiex kjarifika, u qed nirreġistra l-oġġezzjoni tiegħi bil-qawwa kollha.  Mr Chairman, inti taf biżżejjed li mhux suppost isiru dawn l-affarijiet, u stennejtek twaqqfu inti.  

THE CHAIRMAN:  Jekk se nimxu bir-remit, dan il-Kumitat allura suppost qed ikopri l-perijodu partikolari tar-rapport tal-Awditur Ġenerali; imma fil-fatt dan il-Kumitat mar ferm lil hinn.  Allura jekk xhud qed jikkjarifika l-pożizzjoni tiegħu huwa ħażin?  

ONOR. EDWARD ZAMMIT LEWIS:  Onor. Azzopardi, ma nilagħbux għall-gallerija.  Hawnhekk hawn proċedura li trid tiġi osservata!  

THE CHAIRMAN:  Imma Ministru, imbagħad m’għandkomx id-dritt li tagħmlu d-domandi?  

ONOR. EDWARD ZAMMIT LEWIS:  Dr. Lawrence Gonzi huwa xhud ta’ fatt.  Jekk irid jikkjarifika l-e-mails, għandu kull dritt jagħmel dan, u aħna assolutament ma nsibu ebda problema li jsir dan; però li se jgħid – u qalha qabel u ħallejnih jgħidha, però issa se jibqa’ għaddej f’din il-linja – huma ġudizzji fuq affarijiet li, l-ewwel nett mhumiex mertu ta’ dan il-Kumitat, u t-tieni, huma ġudizzju fuq xi ħaġa li mhumiex fatti.  Fuq fatti jgħidilna kemm irid, imma ma jsitax jgħaddi ġudizzju fuq nies.  Hemm areni oħra fejn jista’ jagħmel dan, imma mhux hawnhekk.  

L-AVUKAT LAWRENCE GONZI:  Jimporta nispjega għaliex qed nagħmel dan il-punt?  Nittama li kollegi politiċi parlamentari jifhmuh.  Lili saruli serje ta’ mistoqsijiet, u jiena m’iniex ta’ wara l-muntanji; l-insinwazzjonijiet wara dawk il-mistoqsijiet fhimthom, irrid inwieġeb għalihom u għandi d-dritt kollu li nwieġeb għalihom.  Ladarba ntefa’, ħalli nsejjaħlu dubju, bil-mistoqsijiet dwar ir-raġuni għalfejn ħriġt il-proklama, allura nħoss li għandi niġbed l-attenzjoni ta’ dan il-Kumitat li persuna kruċjali biex tixhed fuq ir-raġuni għaliex ħriġt din il-proklama huwa l-Avukat Ġenerali.  Biex jien nenfasizza l-punt tiegħi li din il-proklama kienet essenzjali għall-progress tal-investigazzjoni, u biex dak li għedt jiena lil dan il-Kumitat fil-kuntest tal-mistoqsijiet li saruli jiġu vverifikati, jien inħoss li dan il-Kumitat għandu jibgħat għall-Avukat Ġenerali.  Xi ħadd jista’ jgħid li hemm is-sigriet professjonali, però jien ma naħsibx li xi ħadd għandu jinħeba wara s-sigriet professjonali; wara kollox jiena xhedt quddiem dan il-Kumitat fl-aħħar seduta fuq mistoqsijiet li saruli minn Membri ta’ dan il-Kumitat dwar il-laqgħa tal-Kabinett, dwar x’intqal fil-laqgħa tal-Kabinett, u qrajt il-Minuti tal-laqgħa tal-Kabinett.  L-iktar żewġ persuni kruċjali li jistgħu jispjegaw l-utilità enormi, anzi d-domanda pressanti għall- proklama, huma l-Kummissarju John Rizzo u l-Avukat Ġenerali.  Jien naħseb li, b’fairness għall-mistoqsijiet li saruli u għat-tweġibiet li jiena tajt, dan il-Kumitat għandu jikkunsidra li jibgħat għall-Avukat Ġenerali.  

THE CHAIRMAN:  Dik hija xi ħaġa li l-Kumitat jista’ jikkunsidra.  Inti baqagħlek fuq il-kjarifika li kont qed tagħmel, jekk jogħġbok?  

L-AVUKAT LAWRENCE GONZI:  Fil-bidu tal-laqgħa, jien tlabt il-permess tal-Kumitat sabiex nagħmel tliet punti, tnejn minnhom ta’ kjarifika u ieħor kumment, u l-kumment mhux vojt.  Jien nifhem il-punt li qed jagħmel il-Ministru Zammit Lewis, imma  nittama li hu jifhem lili.  Lili saruli mistoqsijiet, u l-implikazzjonijiet tal-mistoqsijiet nafuhom.  Allura, jekk hemm dubju fuq għaliex ħarġet il-proklama, qisu li din il-proklama ħarġet għax hemm familjarità bejni u bejn il-familja Farrugia, ħalli ma noqogħdux induru mal-lewża ...  L-implikazzjoni u l-insinwazzjoni hija li l-proklama ħarġet għax hemm xi familjarità tiegħi mal-familja Farrugia.  Jien ma kontx avukat ta’ ebda parti mill-familja Farrugia!  Jien ma kont avukat ta’ ħadd!  (Interruzzjonijiet)  Imma jien l-affarijiet neżaminhom, nanalizzahom, dħalt fl-affarijiet, u hemm affarijiet li dan il-Kumitat għandu jiċċara.  Jien nemmen li, ladarba dan il-Kumitat għażel li jimxi f’din it-triq u janalizza dawn l-affarijiet, allura issa għandu r-responsabilità li jesplora kollox, inkluż l-affarijiet li huma strambi.  U se nagħlaq billi ngħid x’inhuma l-istramberiji.  Ngħid dan għax huma marbutin mal-insinwazzjonijiet u l-implikazzjonijiet li saru fil-konfront tiegħi.

Il-Kummissarju tal-lum, dak iż-żmien Assistent Kummissarju Michael Cassar, xehed quddiem dan il-Kumitat li d-deċiżjoni li jieħu passi kontra l-aħwa Farrugia hu kien ħadha.  Jiġifieri, wara li kien ħa passi kontra l-persuna li bbenefikat mill-proklama, l-Assistent Kummissarju Michael Cassar lil dan il-Kumitat qallu li d-deċiżjoni li jittieħdu passi kontra numru ta’ persuni – u semmihom b’isimhom – u kontra l-aħwa Farrugia, kien ħadha.  Però imbagħad ġara li, fit-12 ta’ April 2013, Michael Cassar ġie mneħħi mill-investigazzjoni, fl-istess ġurnata John Rizzo ġie mneħħi minn Kummissarju, fl-10 ta’ Ġunju Anġlu Gafà ġie mneħħi u ttrasferit lis-Servizzi Sigrieti, fit-3 ta’ Lulju jispiċċa Pietru Pawl Zammit minn Kummissarju, fit-3 ta’ Lulju jinħatar Ray Zammit bħala Aġent Kummissarju, fid-9 ta’ Diċembru 2014 jispiċċa l-Ministru Mallia, fid-9 ta’ Diċembru jinħatar Ministru ġdid, u fit-12 ta’ Diċembru, tlett ijiem wara, Michael Cassar jinħatar Kummissarju tal-Pulizija, u dakinhar jagħti intervista u jgħid li se jitressqu l-Qorti l-aħwa Farrugia.  Lili dawn il-koinċidenzi ma jogħġbuni assolutament xejn, u jidhirli li dan il-Kumitat  għandu jinvestigahom.  

THE CHAIRMAN:  Grazzi ħafna, Dr. Gonzi.  Nistieden lin-naħa tal-Gvern, li qed tagħmel id-domandi, sabiex jibdew bid-domandi.  

Il-Ministru Bonnici.  

ONOR. OWEN BONNICI (Ministru għall-Ġustizzja, Kultura u Gvern Lokali):  Dr. Gonzi, tista’, jekk jogħġbok, tgħaddilna l-e-mails li qrajt minnhom?  

L-AVUKAT LAWRENCE GONZI:  Għandi kopja tal-e-mail li jiena bgħatt lis-Sur Farrugia, u għandi kopja tal-e-mail tat-tweġiba li bagħatli is-Sur Farrugia.  

THE CHAIRMAN:  F’idejk, Ministru.  

ONOR. OWEN BONNICI:  Għandi ftit domandi dwar l-istqarrija, u niġu mbagħad għal din l-e-mail li ppreżentajt illum.  Hemm xi raġuni għalfejn indikajt is-snin 2006-2013, jekk jogħġbok?  

L-AVUKAT LAWRENCE GONZI:  Mistoqsija tajba.  Ir-raġuni hija li s-sistema tal-gvern sal-2005-2006 kellha, safejn naf jiena, is-sistema Teamware, imbagħad eventwalment qalbet għall-Outlook.  Fir-records li għandi jiena tal-e-mails fuq is-sistema tiegħi, jibdew mill-2006 ‘il quddiem.  M’għandix on hard disc kopja tal-e-mails tiegħi tas-snin ta’ qabel: qed nipprova niġbidhom, anke dawk taż-żmien meta kont Ministru, imma dak li għandi fuq il-computer tiegħi.  

ONOR. OWEN BONNICI:  Meta wieħed jaqra l-istqarrija jifhem li, bejn l-2006 u l-2013, jeżistu dawn il-messaġġi kollha.  Fost dawn hemm messaġġ tas-Sinjura Cathy Farrugia, li inti għedt li weġibt fid-19 ta’ Marzu, u messaġġ ieħor fit-2 ta’ Lulju, li bih talbitek laqgħa għar-raġel tagħha.  Imbagħad spjegajt li weġibt abbażi tal-e-mail li esebejt fuq il-Mejda tal-Kamra llum – naturalment qed narawha llum għall-ewwel darba.  Inti għandek konoxxenza jekk qabel l-2006 kienx hemm e-mails bejnek u bejn is-Sinjura Farrugia?  

L-AVUKAT LAWRENCE GONZI:  Le, m’għandix u lanqas għandi mezz kif nivverifika, għax fuq il-hard disc tiegħi m’għandix l-e-mails kollha ta’ qabel l-2006.  Is-sistema dak li tellagħtli.  Nista’ nagħtik  breakdown sena b’sena mill-2006 sal-2013 ta’ kemm daħlu e-mails fl-inbox, u kemm kien hemm e-mails li bgħatt.  Issa din mhijiex kwestjoni ta’ numru, imma l-fatt hu li jfisser li jiena nista’ nagħmel search fuq dawn l-e-mails kollha billi nitlob lis-sistema ssibli l-e-mails kollha bit-tali suġġett jew bit-tali isem, u s-sistema ttellagħhomli.  

ONOR. OWEN BONNICI:  Allura, biex inkun korrett, inti m’intix f’pożizzjoni li tikkonferma jew tiċħad jekk kienx hemm komunikazzjonijiet oħrajn?  

L-AVUKAT LAWRENCE GONZI:  Le, m’iniex.  Ma naħsibx, però ma rridx nagħmel dikjarazzjonijiet kategoriċi ladarba m’għandix mezz kif nivverifika.  

ONOR. OWEN BONNICI:  Fil-Press Release, inti kont għedt hekk:  

“... u messaġġ ieħor fit-2 ta’ Lulju 2008, li fih talbitni laqgħa għar-raġel tagħha.  Jien weġibt fil-3 ta’ Lulju, u tlabt informazzjoni dwar is-suġġett.  Dakinhar stess irċevejt tweġiba li s-suġġett kien jittratta tender ...”

Għandek hawnhekk dik it-tweġiba, jekk jogħġbok?  

L-AVUKAT LAWRENCE GONZI:  Iva, għandi.  Hija tweġiba tat-3 ta’ Lulju fin-12.30p.m.  

ONOR. MEMBRU:  Ta’ liema sena?

L-AVUKAT LAWRENCE GONZI:  Qed nitkellmu dejjem fuq l-2008.  Mela Cathy Farrugia bagħtitli e-mail biex titlob laqgħa għar-raġel tagħha, jien weġibt li ridt inkun naf is-suġġett x’inhu, imbagħad nirċievi tweġiba mingħand George Farrugia li tgħid:  

“Hope you and your family are doing well.  Do not wish to disturb you being such a busy person.  One of my companies, PowerPlan Limited, is one of the bidders for the privatisation of Enemalta’s Petroleum Division.  I heard rumours from informed sources that things may not be as straight as they should.  This is one of the reasons I would like to meet you as to get your assurance that the rumours heard from different insiders are, in fact, just rumours.  There are other matters which I will pass on to you once we’ll have an opportunity to meet you.  Thanks for your understanding and look forward to your reply.”  

Din bagħatha fin-12:36 p.m., u jiena weġibt immedjatament – prattikament nofs siegħa wara – bit-tweġiba li qrajt lil dan il-Kumitat aktar kmieni u li qassamna kopja tagħha.   Prattikament nofs siegħa wara li rċevejt din.  Jien mill-ewwel għedtlu li jiena ma naċċettax li nagħmel laqgħat ta’ dan it-tip.  Qrajtilkom ir-risposta u hija ċara.  

ONOR. OWEN BONNICI:  Forsi tista’ ssirilna kopja tagħha?  

THE CHAIRMAN:  Se nieqfu ftit sakemm isiru l-kopji ta’ din l-e-mail.  

Il-Kumitat ġie sospiż għal ftit minuti.  

THE CHAIRMAN:  It-testimonjanza tkompli.  

Il-Ministru Bonnici.  

ONOR. OWEN BONNICI:  Essenzjalment, inti hawnhekk għedtlu – u din qed naraha għall-ewwel darba – li jekk hemm xi irregolaritajiet mur għand l-awtoritajiet kompetenti.  Però hawnhekk effettivament daħlitlek e-mail ta’ xi ħadd li qed jgħid li jista’ jkun li l-affarijiet mhumiex sejrin kif suppost fil-proċess ta’ privatizzazzjoni tal-Petroleum Division tal-Enemalta.  Inti tajtu r-risposta li tajtu; però, xi tip ta’ follow-up mal-Ministru responsabbli għamilt?  Hawnhekk kellek każ ta’ xi ħadd – issa nafu min hu u nafu x’inhu – li qed jgħidlek li hemm irregolaritajiet fil-Petroleum Division privatisation process.  F’dak il-każ, inti ma tkellimtx mal-Ministru relattiv, u tgħidlu li daħlitlek “din”?
L-AVUKAT LAWRENCE GONZI:  Dażgur!  Inkun alertjajt lill-Ministru li huwa responsabbli mill-qasam tal-privatisation: però kif isegwi, anke mit-tweġiba li imbagħad irċevejt u li għandkom kopja tagħha, ma rriżulta xejn iżjed minn dik l-allegazzjoni.

ONOR. OWEN BONNICI:  Għax hu waqaf hemm.  Fir-risposta qallek li kien se jieqaf hemm.

L-AVUKAT LAWRENCE GONZI:  Għax hu kellu interess.  Kien qed jikkompeti għat-tender, immur niltaqa’ miegħu?  Ma tarax!  Minn jaf xi plejtu kien iqum kieku!

ONOR. OWEN BONNICI:  Dr. Gonzi, id-domanda tiegħi hija jekk ladarba kellek lil xi ħadd li qallek li kien hemm rumours li l-affarijiet mhumiex straight fejn jidħol il-proċess tal-privatizzazzjoni, bħala Prim Ministru kont privatament titkellem mal-ministru relattiv?  U inti weġibtni u għedtli li inti tkun ġbidt l-attenzjoni tal-ministru responsabbli mill-privatizzazzjoni.  Inti tiftakar li kienet daħlitlek din l-e-mail?  Naf li hawn mijiet ta’ eluf ...

L-AVUKAT LAWRENCE GONZI:  Meta fl-aħħar laqgħa ġejt mistoqsi dwar e-mails, jien ma stajtx niftakar id-dettalji – wara kollox qed nitkellmu fuq xi ħaġa li ġrat fl-2008 – però – għalhekk tajjeb li żżomm record u li, minflok paroli jtiru mar-riħ, tagħmel kollox bil-miktub, għax li huwa miktub ħadd ma jista’ ...

ONOR. OWEN BONNICI:  Naqbel miegħek hawn!

L-AVUKAT LAWRENCE GONZI:  Verba volant, scripta manent.  U l-iscripta tiegħi tagħmilli unur, mhux diżunur.  Jien ma mortx niltaqa’ ma’ tenderer!  Ħaddieħor imur jiltaqa’, imma jien le.

ONOR. OWEN BONNICI:  Min huwa l-ħaddieħor?

L-AVUKAT LAWRENCE GONZI:  Dan l-aħħar kien hemm Ministru li mar Spanja jitlaqa’ ma’ tenderer, hux hekk?

ONOR. OWEN BONNICI:  Allura jien noqgħod ngħid min siefer bl-ajruplan u mar jara l-football?!  Noqgħod sejjer hekk?!  

L-AVUKAT LAWRENCE GONZI:  Inti staqsejt u jien weġibtek.

ONOR. OWEN BONNICI:  Jien niddibatti kemm trid, imma jekk trid ...

L-AVUKAT LAWRENCE GONZI:  Staqsejtni mistoqsija u weġibtek, u għall-ewwel darba ma għoġbitekx it-tweġiba tiegħi!

ONOR. OWEN BONNICI:  L-argument tiegħi huwa li daħlitlek informazzjoni li xi ħadd qed jallega li l-affarijiet ma sarux sewwa.  Id-darba l-oħra jien kont staqsejtek jekk, bħala Prim Ministru, tiftakarx li xi ħadd qallek li l-affarijiet ma kenux sejrin sew fl-Enemalta, fix-xiri taż-żejt, jew fil-proċess, u inti għedtli le.  Meta erġajt staqsejtek, inti għidtli, “Għalfejn qed terġa’ tistaqsini jekk diġà għidtlek le?”.  Imma effettivament hawnhekk għandek lil xi ħadd li bagħatlek messaġġ.

L-AVUKAT LAWRENCE GONZI:  Ministru, kif jirriżulta mill-e-mail, qed jitkellem fuq tender fil-privatisation; m’għandu x’jaqsam xejn max-xiri taż-żejt.

ONOR. OWEN BONNICI:  Kollox sew.

L-AVUKAT LAWRENCE GONZI:  Mhux kollox sew; tagħmel id-differenza kollha!  Għandek it-tweġiba tiegħi ċara daqs il-kristall!  Allura t-tweġiba li tajtek tibqa’ treġi.  Inti staqsejtni jekk xi ħadd qattx ġibidli l-attenzjoni għall-mod kif kien qed jinxtara ż-żejt mill-Enemalta, u t-tweġiba tiegħi kienet, ‘Le’.  Dejjem qed nitkellem mill-memorja u dejjem nitkellem sotto correzione, imma din hija l-pożizzjoni.  Però, niġbidlek l-attenzjoni li t-talba għal-laqgħa u l-allegazzjoni li kellu s-Sur Farrugia espressa f’dik l-e-mail kienet dwar proċess ta’ tender għall-privatizzazzjoni ta’ servizz tal-Enemalta, u m’għandu x’jaqsam xejn ma’ xiri taż-żejt.

ONOR. OWEN BONNICI:  Però, meta naraw x’staqsejtek l-aħħar darba, id-domanda kienet tirreferi għall-operat tal-Enemalta kollu kemm hu.

L-AVUKAT LAWRENCE GONZI:  Ma naħsibx, imma ma nmerikx.  Issa drajt ma nieħu xejn for granted; aħjar nivverifika.

ONOR. OWEN BONNICI:  Issa naqrawha biex, jekk m’iniex qed inkun korrett, ngħidlek li ma kontx korrett.

L-AVUKAT LAWRENCE GONZI:  Jien ukoll.

ONOR. OWEN BONNICI:  Mr Chairman, għandu ftit domandi dwar din l-e-mail stess l-Onor. Zammit Lewis.

ONOR. EDWARD ZAMMIT LEWIS:  Dr. Gonzi, ħalli nieħdok għall-e-mail tat-2 ta’ Lulju mibgħuta lilek mingħand Cathy Farrugia.  Qed nitkellmu fuq din il-kwestjoni ta’ familjarità o meno, u hija xi ħaġa li bir-raġun dħalt fiha u qed tgħidilna li ridt tiċċaraha.  Però ħalli nieħdok għall-ewwel paragrafu.  Dan suppost huwa a formal request for a meeting.  L-ewwel nett, huwa normali għalik li l-mara tagħmel appuntament għar-raġel?  Jekk jien irrid nagħmel appuntament mal-Prim Ministru, nibagħtlu e-mail jien.  U George Farrugia jibgħat e-mails hu, anzi huwa IT-friendly ħafna.  Fl-ordni normali tal-affarijiet, huwa normali għalik li mara titlob appuntament għar-raġel tagħha?

L-AVUKAT LAWRENCE GONZI:  Ministru, fil-ħajja politika ssib minn kollox.  Jista’ jkollok ir-raġel jitlob appuntament għall-mara, il-mara titlob appuntament għar-raġel, it-tfal jitolbu appuntament għall-ġenituri, u l-ġenituri jitolbu appuntament għat-tfal.  Naħseb li inti taf x’jiġifieri għax tgħaddi minnha din ir-realtà.  Lili ma tiġbidli l-ebda attenzjoni.

ONOR. EDWARD ZAMMIT LEWIS:  Mela ħalli nieħdok għall-ewwel paragrafu:

“Dear Dr. Gonzi,
It’s been a while since we met, and we hope that you and your family are doing fine.  We are all OK and starting to enjoy the summer now that the kids are off school.”

Inti jidhirlek li e-mail li tibda b’paragrafu bħal dan huwa a formal request for a meeting?

L-AVUKAT LAWRENCE GONZI:  Ir-request għall-meeting hemm qiegħed: formal u mhux formal hemm qiegħed!

ONOR. EDWARD ZAMMIT LEWIS:  Huwa normali li Prim Ministru jirċievi e-mail għal request for a meeting mingħand xi ħadd li ma jafhomx – issa rrid ngħidhielek din –  b’dan it-tip ta’ diċitura?

L-AVUKAT LAWRENCE GONZI:  Mela le.  Il-persuna Cathy Farrugia, li diġà spjegajt lil dan il-Kumitat li kienet waħda mill-impjegati ta’ Mizzi Group of Companies –  waħda minn elf plus impjegati – naf min hi, imma m’iniex familjari magħha.  Intom politiċi bħali, u naħseb li lkoll tgħaddu minnha din.  Tafu iżjed minn elf ruħ, imma ma tkunux familjari magħhom.  Jien naf kwantità kbira ta’ nies, però jekk tgħidli minn huwa r-raġel jew il-mara ta’ min, jew fejn joqogħdu u ma joqogħdux, ma nkunx naf.  Imma tkun tafhom.  Din hija l-iktar ħaġa normali u komuni fis-soċjetà tagħna; ma nafx għaliex wieħed jaraha daqshekk bi kbira.

ONOR. EDWARD ZAMMIT LEWIS:  Ħalli nieħdok għall-paragrafu ta’ wara fejn qed tirreferi għar-raġel tagħha, u qed tgħid:  

“George would like to have a private word with you at your convenience.”

ONOR. BEPPE FENECH ADAMI:  Din l-e-mail naħseb li għadha mhijiex fil-proċess, jiġifieri inti qed tikkwota lil The Malta Today.  Qed nifhem sew?

ONOR. EDWARD ZAMMIT LEWIS:  Imma l-kjarifika li talab l-istess xhud hija r-reazzjoni ...

ONOR. BEPPE FENECH ADAMI:  Onor. Zammit Lewis, għall-korrettezza ...

ONOR. EDWARD ZAMMIT LEWIS:  Nesebixxuha.  Naqbel miegħek li mhuwiex fil-proċess, imma x-xhud irreaġixxa għaliha.

L-AVUKAT LAWRENCE GONZI:  Jien m’iniex qed nikkontestaha.

THE CHAIRMAN:  Jien staqsejt jekk kellniex din l-e-mail, u qaluli li l-Ministru kien qed jaqra mill-gazzetta.  Dak kollox.
 
ONOR. JUSTYNE CARUANA:  M’hemm xejn xi jżomm lix-xhud milli jesebixxiha.  

ONOR. EDWARD ZAMMIT LEWIS:  Imma lanqas hemm għalfejn, għax qiegħda hawnhekk.

L-AVUKAT LAWRENCE GONZI:  M’iniex qed nikkontestaha.

ONOR. EDWARD ZAMMIT LEWIS:  Issa hawnhekk qed tirreferilek għar-raġel mhux bħala “Mr George Farrugia”, lanqas bħala “George Farrugia”, imma bħala “George”.  Huwa normali għalik li tirċievi e-mail b’din it-tip ta’ diċitura mingħand persuna li ma tafhiex?  Hawn ħafna George b’kunjomijiet oħra.

L-AVUKAT LAWRENCE GONZI:  Ministru, diġà weġibtek.  Bir-rispett kollu, fil-kuntest ta’ dawn l-eluf ta’ e-mails li tirċievi mingħand individwi, kultant ikellmuk b’dan il-mod u inti ma jkollokx din il-kunfidenza magħhom ...  F’dan il-każ hekk ġara.  U naħseb li anke intom tgħaddu minnha din.  Ma nafx għaliex din l-istramberija kollha li xi ħadd jiktiblek e-mail biex jitlob appuntament għar-raġel tagħha George.  Għaliex għandi naraha stramba din?

ONOR. EDWARD ZAMMIT LEWIS:  Jien ngħaddi minnhom, Dr. Gonzi, però inkun nafhom in-nies li jiktbuli hekk.

L-AVUKAT LAWRENCE GONZI:  Le, m’hu veru xejn!

ONOR. EDWARD ZAMMIT LEWIS:  Mela forsi jien ma tantx naf nies!

L-AVUKAT LAWRENCE GONZI:  Insomma, hu x’inhu, it-tweġiba tiegħi hija ċara: Le, ma rajt xejn assolutament stramb.  Jien kont nistenna li l-mistoqsijiet isiru fuq it-tweġiba li bgħatt jien, u ċioè fuq il-prinċipju tiegħi li ma niltaqax ma’ min qed jitlobni li jiltaqa’ miegħi fuq it-tender!  Dik naħseb hija r-rilevanza ta’ dan għal dak li qed jeżamina dan il-Kumitat, u mhux jekk xi ħadd jiktibli u jgħidli nagħmillu pjaċir u niltaqa’ mar-raġel tagħha.  Is-sustanza hija x’weġibt jien?  Jien għidtilha iva?  Għamiltilha pjaċir?  Tant jien familjari magħha li għedtilha: ‘Mela le, ejja llejla d-dar!’  Minn dan kollu m’għidtilha xejn, anzi għedtilha bil-kontra.

ONOR. EDWARD ZAMMIT LEWIS:  M’iniex qed ngħid hekk.

L-AVUKAT LAWRENCE GONZI:  Spjegali ftit l-argument kollu ta’ serje ta’ mistoqsijiet mibnija biex jippruvaw juru li hemm familjarità kbira ma’ din is-Sinjura Farrugia, li anke kieku kien veru, it-tweġiba tiegħi kienet li ma ridtx niltaqa’ mar-raġel tagħha.  

ONOR. EDWARD ZAMMIT LEWIS:  Dr. Gonzi, max-xhud jien ma nargumentax, imma nistaqsih id-domandi!  U qed nistaqsik id-domandi kif għandi kull dritt nagħmel.  M’iniex qed nargumenta miegħek.

L-AVUKAT LAWRENCE GONZI:  Però ippermettuli ftit, għaliex anke hawn hemm bżonn li niċċara xi ħaġa għalija personali.  Hawnhekk x’qed nagħmlu?  Proċedura ta’ qorti?

ONOR. OWEN BONNICI:  Dak narawh aħna.

ONOR. EDWARD ZAMMIT LEWIS:  Dak narawh aħna.

ONOR. JUSTYNE CARUANA:  Nistaqsuk u twieġeb.  Faċli!

L-AVUKAT LAWRENCE GONZI:  Le, mhux tarawh intom!  Ippermettuli ftit.  B’ġustizzja u b’fairness għax-xhieda kollha li jiġu quddiem dan il-Kumitat, jien irrid inkun naf x’qed isir hawn.  Qed nimxu bir-regoli tal-qorti?  Fil-każ, jien avukat u naf nimxi bir-regoli tal-qorti.

ONOR. OWEN BONNICI:  Jien qed nistaqsi d-domandi ...

L-AVUKAT LAWRENCE GONZI:  Imma li tgħidli li ma nistax inwieġeb u ma nistax nikkummenta, u li ma nistax ngħaddi ġudizzju fuq dak li qed issirli bħala mistoqsija f’ambjent politiku, hija oxxenità!  Dan huwa ambjent politiku u jien għandi d-dritt kollu li nwieġeb u nwieġeb b’kummenti politiċi.

ONOR. EDWARD ZAMMIT LEWIS:  Mhux ovvju li għandek dritt!

L-AVUKAT LAWRENCE GONZI:  Issa jekk hawn xi ħadd, iwaqqafni.

THE CHAIRMAN:  Dr. Gonzi, qed nifhem x’qed tipprova tispjega, u l-Ministru qed jagħmel id-domandi.  Ejjew nifhmu ftit iktar lil xulxin.  Irridu nifhmu li x-xhud kien suġġett ukoll li kien hemm ċerti kummenti li għandu dritt jikkummenta fuqhom u jiċċarahom.

ONOR. JUSTYNE CARUANA:  Ħadd ma jista’ jgħid li ma ngħatax l-opportunità li jagħmel dan, imma hemm limitu.

THE CHAIRMAN:  Ma naħsibx li huwa l-każ li se jxekkel lill-Ministru milli jagħmel id-domandi tiegħu lanqas!

ONOR. OWEN BONNICI:  Sur President, jekk se noqogħdu nimxu bl-eżatt, allura hawn regoli li jorbtu lil dan il-Kumitat kif jaħdem.  U r-regoli jgħidu li jridu jkunu l-istess regoli li joperaw f’awla ta’ qorti.  

L-AVUKAT LAWRENCE GONZI:  Però, mhux qed isir!

ONOR. OWEN BONNICI:  Dr. Gonzi, ippermettili.  Min-naħa tagħna, aħna nafu li rridu nkunu prattiċi ħalli x-xogħol jimxi.  Fejn kien hemm kummenti li xtaqt tagħmilhom, ħallejnihom isiru.

L-AVUKAT LAWRENCE GONZI:  Napprezza.

ONOR. OWEN BONNICI:  Id-domandi li qed nagħmlu aħna, safejn naf jien, I am trying my best to be as precise u edukat kemm jista’ jkun mingħajr ħafna għajjat.  (Interruzzjonijiet)  Le, ma qalx hekk!  Li ma nkunx nixtieq huwa li, minn fuq, ix-xhud jispiċċa qisna qed nagħmlu xi disservice għax qed nagħmlu erba’ domandi!

L-AVUKAT LAWRENCE GONZI:  Ministru, jien napprezza l-edukazzjoni u l-istil mhux tiegħek biss, imma anke tal-Onor. Membri; però l-implikazzjoni u l-insinwazzjoni tas-serje ta’ mistoqsijiet nifhimhom!

ONOR. OWEN BONNICI:  Kieku l-ġimgħa l-oħra ...

L-AVUKAT LAWRENCE GONZI:  M’iniex ta’ wara l-muntanji!  Nifhem x’qed tipprova tgħid, u rrid nirribatti għal dak li qed tipprova tgħid.

ONOR. OWEN BONNICI:  Dr. Gonzi, irribatti bil-qalb kollha; però, kieku d-darba l-oħra meta tlajt hawnhekk, għedtilna li lil Cathy kont tafha, però ma kontx familjari magħha ...  Imma d-darba l-oħra m’għedtx hekk inti!

L-AVUKAT LAWRENCE GONZI:  Dażgur li għedt hekk!

ONOR. OWEN BONNICI:  Ħalli naqralek x’għedt l-aħħar darba: 

“ONOR. OWEN BONNICI:  Fil-perijodu li kont Prim Ministru, is-Sinjura Farrugia ġieli kkomunikat miegħek fuq affarijiet relatati mal-ħidma tiegħek?  

L-AVUKAT LAWRENCE GONZI:  Le.  Safejn naf jien, u safejn niftakar jiena fil-kważi 10 snin li għamilt Prim Ministru, ma jidhirlix li kelli konnessjonijiet magħha.  

ONOR. OWEN BONNICI:  Assolutament ma kkomunikatx miegħek, la fuq ħaġa u lanqas fuq oħra?”

U staqsejtek hekk għax jien rajtha stramba li min kien ilu jaħdem miegħek żmien u qatt ma jibagħtlek e-mail.  Jien Ministru, u n-nies li jaħdmu miegħi jibagħtuli e-mails.

L-AVUKAT LAWRENCE GONZI:  Ministru, dan qrajtu diġà jien fil-bidu ta’ din is-seduta.  Aqra t-tweġiba tiegħi.

ONOR. OWEN BONNICI:  Tkompli:

“L-AVUKAT LAWRENCE GONZI:  Qed nitkellem mill-memorja.  Kieku kelli nelenkalek l-e-mails li rċevejt tul il-karriera politika tiegħi, naħseb li nkun qed immiss eluf kbar ...” – 

korrett u mhux kontestat – 

“... però ma jidhirlix, u m’għandi ebda rikordju ta’ xi ħaġa ta’ konnessjoni magħha, jew ma’ xi ħadd mill-familja tagħha biex inkun ċar, lanqas mar-raġel tagħha, ħalli nkun ċar daqs il-kristall.”

Issa rriżulta li komunikazzjoni kien hemm.  Issa jien m’iniex qed ngħid li inti mort tiltaqa’ miegħu, però komunikazzjoni kien hemm.  U tant kemm kienet komunikazzjoni importanti li, abbażi ta’ dik, inti kellimt lill-ministru responsabbli mill-privatizzazzjoni u għedtlu: ‘Isma’ dan x’qed jgħid hawn’.  Kieku dan għedtuli l-ġimgħa l-oħra, jien illum ma nistaqsik xejn domandi.

L-AVUKAT LAWRENCE GONZI:  Ministru, kieku ftakartha, kont ngħidhielek bi pjaċir kbir, għax it-tweġiba tiegħi tagħmilli unur mhux diżunur.  Jien nirrabja miegħi nnifsi li ma ftakarthiex.  It-tweġiba hija l-iktar ħaġa importanti li nassumi li lil dan il-Kumitat jinteressah, għax jien weġibt lil din il-persuna – li suppost għandi familjarità kbira magħha – billi għedtilha li ma rridx niltaqa’ mar-raġel tagħha.  Dan hu l-punt kollu!  Allura qed nirrabja miegħi nnifsi, mhux miegħek ...

ONOR. OWEN BONNICI:  Miegħi rrabja kemm trid, ma jkun ġara xejn!

L-AVUKAT LAWRENCE GONZI:  ... li ma ftakartx fit-tweġiba tiegħi, għax it-tweġiba tiegħi tagħmilli unur u mhux diżunur.
THE CHAIRMAN:  Il-Ministru Zammit Lewis.

ONOR. EDWARD ZAMMIT LEWIS:  Dr. Gonzi, apparti l-e-mail tal-Gvern, dak iż-żmien, kont tuża e-mail personali?

L-AVUKAT LAWRENCE GONZI:  Le.

ONOR. EDWARD ZAMMIT LEWIS:  Kellek iktar minn e-mail address wieħed?

L-AVUKAT LAWRENCE GONZI:  Le.

ONOR. EDWARD ZAMMIT LEWIS:  Fuq Cathy Farrugia, you rightly said id-darba l-oħra, li din kienet impjegata f’organizzazzjoni kbira, Mizzi Organisation, li tħaddem mijiet ta’ nies.  Però ngħidlek sew li Cathy Farrugia ma kenitx f’xi fergħa ta’ Mizzi Organisation, imma kienet taħdem il-Head Office ta’ Mizzi Organisation?

L-AVUKAT LAWRENCE GONZI:  Iva, dażgur, kienet taħdem Mizzi House.  Kienet waħda mis-segretarji ta’ wieħed mid-diretturi ta’ Mizzi.  (Interruzzjonijiet)

ONOR. EDWARD ZAMMIT LEWIS:  M’iniex qed nargumenta miegħek!  

L-AVUKAT LAWRENCE GONZI:  Ħa ngħidlek għaliex.  Għaliex il-gazzetta Malta Today irrapurtat li din kienet segretarja tiegħi.  

ONOR. EDWARD ZAMMIT LEWIS:  Imma jien m’iniex qed ngħidlek hekk.  

L-AVUKAT LAWRENCE GONZI:  Imma qed taqra mill-Malta Today.

ONOR. EDWARD ZAMMIT LEWIS:  Le, m’iniex qed naqra mill-Malta Today.

L-AVUKAT LAWRENCE GONZI:  Imma l-Malta Today qiegħda quddiemek u ilek taqra minnha ...  

ONOR. EDWARD ZAMMIT LEWIS:  Ħalli nqiegħdha hawn mela!  M’iniex qed naqra minnha.
L-AVUKAT LAWRENCE GONZI:  Ma jimpurtax!  Ma ġara xejn!  Tista’ taqra mill-Malta Today kemm trid.  Ma jien qed nitkellem b’ebda animu.  Il-gazzetta għandha d-dritt kollu li ġġib l-informazzjoni, u nirrispetta li f’pajjiżna l-media tagħna għandha l-libertà kollha li tagħmel dawn l-affarijiet.  Però, biex inkun on record irrid ngħid li s-segretarja tiegħi, fiż-żmien kollu – mill-bidu sal-aħħar – li jien għamilt mal-organizzazzjoni Mizzi Group, kien jisimgħa Josephine Galea, u ma kellha x’taqsam xejn ma’ Cathy Farrugia.  Jiġifieri jien Cathy Farrugia naf min hi, però l-mistoqsija kienet jekk jien għandix familjarità magħha, u  t-tweġiba tiegħi hija li le, ma kellix il-familjarità magħha.  Dan hu l-punt.  Din hija d-differenza kollha.  Bħalma naf mijiet ta’ impjegati oħrajn tal-kumpanija Mizzi Group, u minn hawnhekk insellmilhom.

ONOR. EDWARD ZAMMIT LEWIS:  Cathy Farrugia kienet f’xi mument segretarja tal-Bord ta’ Mizzi Ogranisation?

L-AVUKAT LAWRENCE GONZI:  Le, ma kenitx segretarja tal-Bord.  Kien hemm żmien fejn kont jien is-segretarju tal-Bord tad-Diretturi, u eventwalment sirt Chairman tal-Bord tad-Diretturi ta’ Mizzi.

ONOR. EDWARD ZAMMIT LEWIS:  Dr. Gonzi, inti esebixxejt dan id-dokument li ma nafx jekk ġiex immarkat b’xi riferenza.  

THE CHAIRMAN:  Il-Ministru Zammit Lewis se jagħmel riferenza għall-e-mail mibgħuta minn George Farrugia lil ‘Lawrence Gonzi@OPM’ fit-3 ta’ Lulju 2008, fin-12.36 p.m.

ONOR. EDWARD ZAMMIT LEWIS:  Dr. Gonzi, fl-aħħar ta’ paġna 3 hemm e-mail, datata 3 ta’ Lulju 2008, mingħand Cathy Farrugia, datata 3 ta’ Lulju 2008, li però m’hemmx il-kontenut tagħha.  Għalfejn ma esebixxejtx dik l-e-mail?  Tidher li hija kontinwazzjoni ta’ dak ...

L-AVUKAT LAWRENCE GONZI:  Semmejtha fil-Press Release li kont ħriġt.  (Interruzzjonijiet)

ONOR. EDWARD ZAMMIT LEWIS:  Ħalli niċċara ftit.  Kronoloġikament tiġi qabel.  U għalfejn mhijiex esebita?  

L-AVUKAT LAWRENCE GONZI:  M’għandix problema li nesebixxiha.  Hija l-e-mail li fiha talbitni biex issir il-laqgħa ...

ONOR. EDWARD ZAMMIT LEWIS:  Le, dik l-e-mail hija datata 2 ta’ Lulju, mhux 3 ta’ Lulju.  (Interruzzjonijiet)  Anzi, m’aħniex nirreferu għall-istess e-mail.

ONOR. OWEN BONNICI:  L-e-mail fejn saret ir-request for a chat hija datata 2 ta’ Lulju 2008 fid-8:45.

ONOR. EDWARD ZAMMIT LEWIS:  Id-domanda hija fuq l-e-mail tat-3 ta’ Lulju, mhux tat-2 ta’ Lulju.

THE CHAIRMAN:  Il-Ministru qed jirreferi għall-e-mail tat-3 ta’ Lulju 2008 fil-11.47:  korrett, Ministru?

ONOR. EDWARD ZAMMIT LEWIS:  Iva.

ONOR. BEPPE FENECH ADAMI:  Li allura kienet segwita bir-risposta ta’ Dr. Gonzi ...

ONOR. JUSTYNE CARUANA:  Le.

ONOR. EDWARD ZAMMIT LEWIS:  Onor. Fenech Adami, naħseb li ma fhimtx id-domanda, għax jien m’iniex qed nistaqsih jekk ġietx imwieġba, imma qed nistaqsih biex jipproduċi dik l-e-mail.  

ONOR. BEPPE FENECH ADAMI:  Però biex inpoġġik fil-kuntest, ir-risposta ta’ Dr. Gonzi għar-request tat-3rd July kienet fis-12.48 p.m., li allura huwa siegħa wara din l-e-mail ta’ Cathy Farrugia.

L-AVUKAT LAWRENCE GONZI:  Insibhielek, m’għandix problema.

ONOR. EDWARD ZAMMIT LEWIS:  Jien qed ngħid biss li mhijiex esebita.

L-AVUKAT LAWRENCE GONZI:  Jien esebixxejt din l-e-mail paġna ...  Jien qed nissuspetta li t-tweġiba tiegħi, almenu li għandi hawn ...  Jien weġibt lil Cathy Farrugia fit-3 ta’ Lulju 2008 fid-9:58 a.m.

“Dear Cathy,

Thanks for your e-mail.  I can try to set up a meeting, but this will prove to be complicated during July.  Is there any particular subject which he would like to bring to my attention, even via e-mail?”

Dak kien fit-3 ta’ Lulju 2008, fid-9:58 a.m.  Issa jien għandi suspett li din it-tweġiba Cathy Farrugia kkupjatha lil George Farrugia, għax dik tal-11:47 mhijiex mingħand Cathy Farrugia lili.  Almenu ma jidhirx li huwa hekk.  Jista’ jkun li jkollok e-mail waħda li jkollok it-tweġibiet.  Qed naħseb hekk għax jien, it-tweġiba għas-suġġett tal-laqgħa, jien irċevejtha mingħand George Farrugia, li jfisser li f’xi ħin Cathy Farrugia rreferietlu  l-e-mail, u allura qed nissuspetta li din li hawn hawnhekk mhijiex e-mail mibgħuta lili, imma forwarding tagħha lir-raġel tagħha.  Hekk qed nissuspetta, għax jien m’għandix e-mail li rċevejt jien fil-11.47.

ONOR. EDWARD ZAMMIT LEWIS:  Imma minn dak li naf jien – u nifhem naqra inqas minnek fl-IT – ma naħsibx illi kieku huwa hekk, l-e-mail tirriżulta lilek.

L-AVUKAT LAWRENCE GONZI:  Iva.

ONOR. EDWARD ZAMMIT LEWIS:  Kieku Cathy għamlet forward lil George, mhux se tirrużulta mal-e-mails tiegħek.

L-AVUKAT LAWRENCE GONZI:  Jirriżulta, għax jekk hi għamlet forwarding tal-e-mail lil George Farrugia, u George Farrugia, fuq dik it-thread, irrisponda lili, allura se jirriżulta kollox, inkluż ukoll it-tweġiba li tkun ġiet forwarded bejniethom.  Dik jgħidulha thread waħda.

ONOR. EDWARD ZAMMIT LEWIS:  Dan li qed tgħid jagħmel sens kieku pprintjahom George Farrugia.  Jekk tipprintjahom persuna li dik l-e-mail ma ġietx forwarded għaliha ma tkunx ...

L-AVUKAT LAWRENCE GONZI:  Le, Ministru, jekk pereżempju ċ-Chairman jibagħtlek e-mail, u inti dik l-e-mail fit-thread tagħha tagħmilha forwarded lill-Ministru Bonnici, imbagħad jien inwieġeb lill-Ministru Bonnici, u l-Ministru Bonnici jwieġeb lili u ma jneħħiex dan it-thread, fiha jkun hemm l-e-mail tiegħek u l-e-mail taċ-Chairman.  Jien hekk naħseb li ġara.

THE CHIARMAN:  L-Onor. Caruana.

ONOR. JUSTYNE CARUANA:  Dr. Gonzi, mill-istqarrija li għamilt inti fl-aħħar laqgħa ta’ dan il-Kumitat, jidher li għamilt xi verifiki, u allura stajt toħroġ kronoloġikament l-affarijiet kif ġraw.  Semmejtilna t-2 ta’ Lulju, imbagħad meta rrispondejt, eċċ, eċċ.  Però, meta issa qed niġu ippreżentati hawnhekk bid-dokumenti, li huma dokumenti li ppreżentajtilna inti stess, jidher li ma jaqblux, fis-sens li fl-istqarrija tiegħek qed issemmi data ta’ 2 ta’ Lulju, s’issa għadha ma rriżultatx li għandna 3 ta’ Lulju fil-11.47; imbagħad għandna data oħra, l-istess data fejn qed jirrispondi George Farrugia fin-12.36, u inti imbagħad qed twieġeb fin-12.48.  Jiġifieri jidher li hawn xi thread of e-mails li qisu taf biha inti, imma aħna le.

L-AVUKAT LAWRENCE GONZI:  Forsi qed nifhem ħażin, imma suppost il-Kumitat għandu kopja tal-e-mail tat-2 ta’ Lulju.

ONOR. JUSTYNE CARUANA:  M’għandniex.

L-AVUKAT LAWRENCE GONZI:  Ġiet ikkwotata.

ONOR. JUSTYNE CARUANA:  Inti kkwotajtha fl-istqarrija tiegħek.  Fl-istqarrija tiegħek inti semmejt 2 ta’ Lulju, però hawnhekk li għandna ...

THE CHAIRMAN:  Onor. Caruana, ippermettili ħalli nippruvaw ngħinu lil xulxin.  Dr. Gonzi, l-e-mail tat-2 ta’ Lulju, li allura qrajniha f’gazzetta partikolari, inti għandek kopja tagħha, ħalli fil-każ nagħmlu kopja tagħha u ma noqogħdux nirreferu għall-gazzetta?

L-AVUKAT LAWRENCE GONZI:  Dażgur!  L-aħjar li nagħmlu – għalkemm issa se jkollkom xi kopji li jkunu doppji – huwa li nagħtikom kopja tat-thread kollha.

ONOR. JUSTYNE CARUANA:  Aħjar hekk.

THE CHAIRMAN:  Il-Kumitat se jieqaf ftit sakemm nagħmlu l-kopji.

Il-Kumitat waqaf għal ftit minuti.

THE CHAIRMAN:  L-Onor. Caruana.

ONOR. JUSTYNE CARUANA:  Issa għandna l-full set of e-mails.  Jien qed nara l-e-mail tat-2 ta’ Lulju li jidher li hija l-e-mail oriġinali li telqet il-proċess kollu.

L-AVUKAT LAWRENCE GONZI:  F’paġna 4?

ONOR. JUSTYNE CARUANA:  Iva.  Din l-e-mail tgħid:

“Dear Dr Gonzi,
It’s been a while since we met, and we hope that you and your family are doing fine.  We are all ok and starting to enjoy the summer now that the kids are off school.”

M’iniex se naqbad l-istess linja li qabad il-Ministru Zammit Lewis, però waqt li l-Kumitat kien wieqaf konna qegħdin nitkellmu on a light note dwar kwestjonijiet ta’ maternità, eċċ.  Issa, injora l-fatt li jien avukat u Membru Parlamentari, u se nitkellem bħala omm.  Jien ma nitkellimx fuq it-tfal tiegħi ma’ kulħadd, speċjalment f’e-mail li qed nikteb lil prim ministru requesting a meeting.  Kif persuna tikteb, “now that the kids are off school”, “George” ...  Imbagħad inti tirrispondiha u tindirizzaha bħala “Dear Cathy”.  Veru li l-e-mail hija ffirmata “Cathy”, però lilek indirizzatek bħala “Dr. Gonzi”, u inti qed tgħidilha “Best wishes, Lawrence”.  Jiġifieri hekk kont ...?
L-AVUKAT LAWRENCE GONZI:  Jien normalment, min jindirizzani b’ismu u jkun iffirma bil-first name, inwieġbu bil-first name.  Ma nara xejn ta’ barra minn hawn fiha din!  Tinsiex li jien m’iniex qed ngħid li ma kontx naf lil Cathy Farrugia, imma qed ngħid li ma kellix familjarità ma’ Cathy Farrugia.  Dak li qiegħed ngħid.

ONOR. JUSTYNE CARUANA:  Inti dak iż-żmien kont Prim Ministru, u allura naħseb li l-mod ta’ kif twieġeb l-e-mails hemm ċerti parametri ...

L-AVUKAT LAWRENCE GONZI:  Ministru, min jafni – u naħseb li anke intom tagħmlu hekk – jaf li jien kont nirċievi l-e-mails u nweġibhom jien.  Kien hawn min jagħtini parir biex ma nagħmilhiex din il-biċċa xogħol, imma jien hekk naf, għax jekk m’għandi xejn x’naħbi, niddikjarah bil-miktub.

ONOR. JUSTYNE CARUANA:  Dr. Gonzi, jien hawnhekk qed nagħmillek id-domandi; mhijiex kwestjoni ta’ x’taħbi jew ma taħbix.  Qed nistaqsik domandi pjuttost in a very light manner!

L-AVUKAT LAWRENCE GONZI:  Kollox sew, ma ġara xejn.  Fair enough, napprezza.

ONOR. JUSTYNE CARUANA:  Jien qed ngħid li f’din l-e-mail qed tgħid “Dear Cathy” u “Best wishes, Lawrence”, imbagħad fil-paġna ta’ wara naraw kuntrast, fis-sens li lil George Farrugia, m’intix qed tgħidlu “Lawrence”, imma qed tgħidlu “Yours faithfully, Lawrence Gonzi, Prime Minister.”

L-AVUKAT LAWRENCE GONZI:  Of course!  U qed ngħidlu: “Dear Mr Farrugia”, u qed nagħmilhielu ċara u tonda li ma kontx se niltaqa’ miegħu!  U qed ngħidlu li jien ma niltaqax ma’ min ikun irid jiltaqa’ miegħi fuq tender.  Malli sirt naf x’inhu s-suġġett,  skatta awtomatikament mekkaniżmu – almenu fil-każ tiegħi hekk nagħmel – fejn mill-ewwel intella’ l-barriers.  U dak huwa li ġara.  Fil-fatt nirringrazzjak, għax qed tiġbed l-attenzjoni għal punt importanti: minn dak il-ħin ‘il quddiem, il-korrispondenza daret għal waħda formali ħafna.
ONOR. JUSTYNE CARUANA:  Però, ippermettili ftit.  Jekk inti għandek lil Cathy qed tgħidlek, “We are all ok and starting to enjoy the summer now that the kids are off school. George would like to have a private word with you at your convenience”, nassumi li kont taf li George huwa r-raġel ta’ Cathy.

L-AVUKAT LAWRENCE GONZI:  Le, le.  Diġà spjegajt li kont naf min hi Cathy Farrugia, imma min hu r-raġel tagħha u l-konnessjonijiet tar-raġel tagħha fil-business, jien ma kellix idea.  U għalhekk qed nipprova nispjega d-differenza bejn li taf lil xi ħadd, u li tkun familjari ma’ xi ħadd.  B’familjari ġustament tassumi li tkun taf il-familja, filwaqt li jien ma kontx naf lill-familja.  Lil Cathy Farrugia nafha bħala segretarja li kienet taħdem ma’ Mizzi, però ma nafx li kienet il-mara ta’ George Farrugia, u min hu dan George Farrugia.

ONOR. JUSTYNE CARUANA:  Skużani li se ninsisti, però jekk qed tgħid li ma tafhomx, titkellem dwar it-tfal miegħek din is-Sinjura?  

L-AVUKAT LAWRENCE GONZI:  Ministru, ara t-tweġiba li jien bgħatt lis-Sur Farrugia.  Lis-Sur Farrugia jien m’għedtlux “Dear George”, imma għedtlu “Dear Mr Farrugia”.  Ċar daqs il-kristall.  U għedtlu wkoll li “on a point of principle, I do not accept to have meetings on issues that are proceedings by tender, especially with the bidders themselves or their representatives”.

ONOR. JUSTYNE CARUANA:  Ejjew nieqfu fuq l-ewwel e-mail għax jien dik ...

L-AVUKAT LAWRENCE GONZI:  Le ...  Mhux le, agħmel inti.

ONOR. JUSTYNE CARUANA:  Avukat, inti twieġeb skont x’tiġi mistoqsi.  M’għandekx għalfejn toqgħod tindubja u tinsinwa.  Hawnhekk ħadd mhu qed jinsinwa affarijiet. Hawnhekk qed nagħmlu d-domandi.

L-AVUKAT LAWRENCE GONZI:  Ministru, jien kull m’għamilt huwa li weġibt billi qrajt dak li ktibt; mhijiex opinjoni, jew idea, jew xewqat tiegħi, imma dak li effettivament ktibt u li fl-opinjoni tiegħi huwa rilevanti.

ONOR. JUSTYNE CARUANA:  Meta Cathy Farrugia kitbitlek “request for a chat”, ma rajthiex daqsxejn ...?

L-AVUKAT LAWRENCE GONZI:  Iva, tant huwa hekk li jien x’għedtilha?  X’weġibtha?

ONOR. JUSTYNE CARUANA:  Imma mhux x’weġibtha!

L-AVUKAT LAWRENCE GONZI:  Imma jien x’weġibtha?

ONOR. JUSTYNE CARUANA:  Mhux x’weġibtha!  Lili għidli jekk għandix raġun li x’ħin nara “request for a chat” minn persuna li ma nafhiex ...

L-AVUKAT LAWRENCE GONZI:  Hekk hu.  Imma min huwa integru x’jagħmel?  Jikteb lura u jgħid lill-persuna li tkun qed titlob for a chat fuqhiex hi din iċ-chat.  Min huwa integru hekk jagħmel.  U jien hekk għamilt.  U t-tweġiba tagħha, li ġiet imbagħad marbuta fuq is-suġġett, kellha r-reazzjoni – jien ngħid qawwija – tiegħi li jien irrifjutajt li niltaqa’ magħha.  Bir-rispett kollu, jien nibqa’ niżbalordixxi lili nnifsi.

ONOR. JUSTYNE CARUANA:  Cathy fejn weġbitek?  Safejn naf jien, George Farrugia wieġbek.

L-AVUKAT LAWRENCE GONZI:  Mhux ovvju!  Jien għalhekk nissuspetta, però ma nistax ngħid fiż-żgur, li t-tweġiba tiegħi ġiet ikkupjata minn Cathy Farrugia lil George Farrugia.

ONOR. JUSTYNE CARUANA:  Hawnhekk qiegħda.  Cathy bagħtitha lilek u inti weġibtha 3 ta’ Lulju fl-9.58 a.m.  Naqblu?  

L-AVUKAT LAWRENCE GONZI:  Ejjew nagħmlu sekwenza.  Fit-2 ta’ Lulju, fid-8:47 p.m., kitbitli Cathy Farrugia.  Fit-3 ta’ Lulju, fl-9:58 a.m., jien weġibtha u staqsejtha fuq xiex kellu jkun dan il-meeting.

ONOR. JUSTYNE CARUANA:  Sewwa.
L-AVUKAT LAWRENCE GONZI:  Imbagħad fit-3 ta’ Lulju 2008, hemm xi ħaġa li jien nassumi li hija forwarding tat-tweġiba tiegħi, għax m’għandix dik.

ONOR. JUSTYNE CARUANA:  U hawn “gfarrugia@powerplanltd”.

L-AVUKAT LAWRENCE GONZI:  Imbagħad, fit-3 ta’ Lulju jiktibli George Farrugia u jgħidli fuq xiex.

ONOR. JUSTYNE CARUANA:  Eżatt.

L-AVUKAT LAWRENCE GONZI:  Dan kien fin-12:36 p.m.  Fin-12:48 p.m ...

ONOR. JUSTYNE CARUANA:  Weġibtu lura.

L-AVUKAT LAWRENCE GONZI:  ... weġibtu u rrifjutajt.

ONOR. JUSTYNE CARUANA:  Eżatt.  

L-AVUKAT LAWRENCE GONZI:  Fis-7:15 p.m. weġibni hu u talab apoloġija.

ONOR. JUSTYNE CARUANA:  Jiġifieri, wara li inti lil Cathy għedtilha “Dear Cathy” u “Best wishes”, u qed titlobha fuq xiex, iwieġbek George.  Nassumi li, at that point in time, kont għamilt xi connection li dan kien l-istess George li semmietlek Cathy fl-e-mail tagħha, hux hekk?

L-AVUKAT LAWRENCE GONZI:  Bilfors.  Din id-darba kont naf li r-raġel tagħha qed iwieġeb!

ONOR. JUSTYNE CARUANA:  Meta George Farrugia wieġbek, uża l-e-mail ta’ PowerPlan Ltd?

L-AVUKAT LAWRENCE GONZI:  Iva.

ONOR. JUSTYNE CARUANA:  Meta inti rajt “powerplanltd”, il-connection tal-kuntest ta’ George Farrugia ...

L-AVUKAT LAWRENCE GONZI:  Hija ċara.  Malli hu qalli li ried ikellimni fuq tender, jien għedtlu le.

ONOR. JUSTYNE CARUANA:  Qabel ma naslu sa dak il-punt ...

L-AVUKAT LAWRENCE GONZI:  Le, m’għamiltx konnessjoni.  PowerPlan, dak iż-żmien, f’moħħi ma rreġistrat xejn.  Ma kenitx rilevanti f’moħħi dakinhar.

ONOR. JUSTYNE CARUANA:  Jiġifieri għalik, at that point in time, George Farrugia ma kienx għadu rreġistra li huwa “the” George Farrugia?

L-AVUKAT LAWRENCE GONZI:  Dan fl-2008 mhux fl-2013 kien.  Jien m’għandi konnessjoni miegħu ta’ xejn.  Jien lanqas kont naf min huma PowerPlan Ltd. dak iż-żmien!

ONOR. JUSTYNE CARUANA:  Jien m’iniex qed nistaqsik dwar il-konnessjoni, imma qed nistaqsik jekk at that point in time, meta inti rajt “gfarrugia@powerplanltd”, assoċjajtx, jew if it triggered off, li dan huwa l-istess George Farrugia li jinnegozja fl-oil business industry.

L-AVUKAT LAWRENCE GONZI:  Onestament le!  U nerġa’ ngħid li kien min kien, ma kontx se niltaqa’ miegħu.

ONOR. JUSTYNE CARUANA:  But that’s beside the point.  Jien qed nistaqsik jekk għamiltx il-konnessjoni f’moħħok.

L-AVUKAT LAWRENCE GONZI:  Le.  Assolutament ma kienx hemm raġuni għaliex għandi nagħmel xi konnessjoni.

ONOR. JUSTYNE CARUANA:  Meta George Farrugia kitiblek, u rightly so indirizzak “Dear Mr Prime Minister” ...  Kieku jien hekk nippretendi li għandu jindirizzani, anke meta konna nibagħtulek aħna ...  Hawnhekk qed jingħad “my wife and I have a tremendous respect for you”.  Jien qed nassumi li qed jinsinwa – se nużaha jien din il-kelma – li hemm konoxxenza.

L-AVUKAT LAWRENCE GONZI:  Kieku kelli ngħidlek kemm-il darba nirċievi e-mails u jsiru espressjonijiet bħal dawn – li jien napprezzahom – fis-sens li jgħidu li għandhom rispett ...  Però trid taqra x’kiteb, għax ir-rispett mhux lejja ...

ONOR. JUSTYNE CARUANA:  “And your high standards of ethics” qed jgħid hawnhekk.

L-AVUKAT LAWRENCE GONZI:  Hekku, “Your high standards of ethics” ...

ONOR. JUSTYNE CARUANA:  Dr. Gonzi, aħna hawnhekk qegħdin nippruvaw nistaqsuk affarijiet, u ovvjament inti trid twieġeb, però ...

L-AVUKAT LAWRENCE GONZI:  Min jaf x’kontu tistaqsuni kieku ltqajt magħhom!  Ma ltqajtx magħhom u qed tistaqsuni dawn il-mistoqsijiet kollha, aħseb u ara kieku ltqajt!  Insomma, fair enough!

ONOR. JUSTYNE CARUANA:  Aħna ma nafux.  Inti trid tgħidilna.

L-AVUKAT LAWRENCE GONZI:  Għandkom id-dritt kollu li tagħmlu l-mistoqsijiet li tridu.

ONOR. JUSTYNE CARUANA:  Jien lil George Farrugia nafu hawnhekk meta ġie quddiemi, u naf x’impressjoni ħadt tiegħu: però, more than that I don’t know him for sure.

L-AVUKAT LAWRENCE GONZI:  Jien qatt ma ltqajt miegħu.

ONOR. JUSTYNE CARUANA:  U Cathy lanqas naf min hi jien.

L-AVUKAT LAWRENCE GONZI:  Ministru, l-unika darba li ltqajt miegħu – u ma rrealizzajtx ma’ min qed niltaqa’ – kien fl-Open Day tal-Aviation Park, meta ġew eluf kbar ta’ nies fl-Aviation Park, niltaqa’ miegħu u mas-Sinjura Farrugia u mat-tfal tagħhom, jittieħed ritratt ... u Alla jbierek dak ir-ritratt f’daqqa waħda sar l-iktar ħaġa importanti.  Jidhirli li kien f’Ottubru 2012, imma I stand to be corrected.  Kienet l-Open Day tal-Aviation Park.
ONOR. JUSTYNE CARUANA:  Dak ir-ritratt li rajna li kien qisu fis-sajf.

L-AVUKAT LAWRENCE GONZI:  Hekk hu.

ONOR. JUSTYNE CARUANA:  Però, jien li tinkwetani hija l-linja ta’ taħt.  L-ewwel qed jgħidlek “my wife and I” jirrispettawk, eċċ; imbagħad jgħid “having got to know of some disquieting rumours ...”

L-AVUKAT LAWRENCE GONZI:  Minn fejn qed taqra, jekk jogħġbok?

ONOR. JUSTYNE CARUANA:  L-e-mail tat-3 ta’ Lulju 2008, fis-19.16, bis-suġġett “Request for a chat”.  Fir-raba linja qed jgħidlek “having got to know of some disquieting rumours ...”

L-AVUKAT LAWRENCE GONZI:  Sewwa.

ONOR. JUSTYNE CARUANA:  Ikompli “... I thought it would interest you to know.  I do not have any proof of the alleged events, and neither am I trying to create any rumours ...”  Fejn qed jgħid li sar jaf b“disquieting rumours”, inti x’fhimt?

L-AVUKAT LAWRENCE GONZI:  Ma fhimt xejn jien.

ONOR. JUSTYNE CARUANA:  Ma fhimt xejn?!

L-AVUKAT LAWRENCE GONZI:  Huwa qed jgħidli, “I have come to know of some disquieting rumours, I thought it would interest you to know.  I do not have any proof of the alleged events and neither am I trying to create any rumours.  I therefore fully respect your approach and agree with your recommendation.”  A skans li nirrepeti ruħi diversi drabi, ir-rakkomandazzjoni tiegħi kienet in line mad-dikjarazzjoni li għamilt lil dan il-Kumitat fl-ewwel seduta, cioè li l-policy tiegħi dejjem kienet li, jekk hemm allegazzjonijiet ta’ irregolaritajiet, dawk għandhom jiġu riferuti lill-awtoritajiet kompetenti.  U hija preċiż it-tweġiba li tajt lilhom, u hu qed jaċċetta r-rakkomandazzjoni tiegħi li fil-każ imur għand l-awtoritajiet kompetenti.  U l-awtoritajiet kompetenti jkunu l-Awditur Ġenerali, il-Kummissarju tal-Pulizija, il-Kummissarju kontra l-Korruzzjoni.  Dawk huma l-awtoritajiet.

ONOR. JUSTYNE CARUANA:  With hindsight, taħseb li hemm konnessjoni bejn dawn id-disquieting rumours u dak li mbagħad irriżulta?

L-AVUKAT LAWRENCE GONZI:  Ministru, l-e-mail turi li l-konnessjoni kienet mal-proċess tal-privatizzazzjoni ta’ parti mis-servizz tal-Enemalta.  Jiġifieri kien ċar li l-issue kien fuq tender li kienet għaddejja.  Naħseb li intom tifhmuni, għax żgur li kieku intom hekk tirreaġixxu.  Kieku int Prim Ministru jew Ministru, u għaddej tender li tkun responsabbli għalih, u jiktiblek xi ħadd u jgħidlek li jrid jiġi jkellmek fuq dak it-tender, naħseb li anke ...

ONOR. JUSTYNE CARUANA:  Aħna m’aħniex qed nistaqsuk fuq din, u lanqas jien ma jien qed nistaqsik fuq din.

L-AVUKAT LAWRENCE GONZI:  Taħsel idejk minnha mill-ewwel, u toqgħod seba’ mili ‘l bogħod minnha.

ONOR. OWEN BONNICI:  Però imbagħad kieku ninvestigaha.

L-AVUKAT LAWRENCE GONZI:  Dażgur li tinvestigaha!

ONOR. OWEN BONNICI:  Internament nibgħat għan-nies involuti, nagħtihom tidrisa, u nara x’inhu jiġri.

L-AVUKAT LAWRENCE GONZI:  Dażgur, u tavża lill-ministru konċernat u tgħidlu li hemm “din” u titolbu jara daqsxejn.  Imma minn dan kollu ma rriżulta xejn.  U terġa’, ta’ xi ħadd li kellu interess f’dan il-proċess.

ONOR. JUSTYNE CARUANA:  Milli qed nara hawnhekk, ir-risposta tiegħek għal din l-e-mail li bagħtlek George Farrugia inti kkupjajtha lil Edgar Galea Curmi.  

L-AVUKAT LAWRENCE GONZI:  Iva.

ONOR. JUSTYNE CARUANA:  Għalfejn ikkupjajthielu?

L-AVUKAT LAWRENCE GONZI:  Għax at that stage daħal il-proċess uffiċjali.  Malli nkun naf li xi ħadd qed ikellimni jew irid ikellimni fuq xi tender jew proċess uffiċjali, jiena mbagħad indaħħal lill-uffiċjali tiegħi biex ikolli l-konfort tal-uffiċjalità tal-proċess.

ONOR. JUSTYNE CARUANA:  U x’ġara?

L-AVUKAT LAWRENCE GONZI:  Kien informat.  Ma ġara xejn iżjed!

ONOR. JUSTYNE CARUANA:  Imma tinfurmah sempliċement biex inti jkollok record  li l-e-mail ...?

L-AVUKAT LAWRENCE GONZI:  Iva, mela, dażgur!  Biex ma jmurx imbagħad, minn wara dahri, jagħmel komunikazzjoni li jien ma nkunx naf biha.  Ma tarax!  Ħalli l-Personal Assistant tiegħi jkun jaf li jien irċevejt dik it-talba u rrifjutajt, biex ma jmurx imbagħad issir xi talba minn wara dahri.  

ONOR. JUSTYNE CARUANA:  Jiġifieri Edgar Galea Curmi daħal fix-xena sempliċement biex ikun hemm record ...

L-AVUKAT LAWRENCE GONZI:  Iva, korrett.  Biex ikun hemm record uffiċjali, tiegħi mal-Personal Assistant tiegħi.

ONOR. JUSTYNE CARUANA:  Bħala sort of ix-xhud tiegħek. 

L-AVUKAT LAWRENCE GONZI:  Jekk trid tgħidlu hekk.  F’dak l-istadju, tant irrealizzajt li ħaġa bħal din ma rridx immissha, li daħħalt lill-Personal Assistant tiegħi b’kopja tat-tweġiba tiegħi, biex żgur ma jkun hemm dubju ta’ xejn.  Diġà għedt li lili din it-tweġiba unur tagħmilli, mhux diżunur.  

ONOR. JUSTYNE CARUANA:  Jiġifieri Edgar Galea Curmi rċieva kollox, jew just din biss?

L-AVUKAT LAWRENCE GONZI:  Le, just din biss.  Kieku jirriżulta li kkupjajtha lil Edgar.

ONOR. JUSTYNE CARUANA:  Le, jiena m’inix IT ...  Ma nifhimx.

L-AVUKAT LAWRENCE GONZI:  Imma naħseb li daqshekk tifhem!  

ONOR. JUSTYNE CARUANA:  Daqsek ma nifhimx żgur.  

L-AVUKAT LAWRENCE GONZI:  U le, le!  “Daqshekk” fis-sens li jekk tkun ikkupjajtha, jirriżulta li kkupjajtha, bħalma rriżulta f’dik l-ittra ...

ONOR. JUSTYNE CARUANA:  Jista’ jkun “bcc”.

ONOR. BEPPE FENECH ADAMI:  Imma f’hekk tifhem!

THE CHAIRMAN:  Il-Ministru Bonnici.

ONOR. OWEN BONNICI:  Fejn jidħol il-proċess ta’ privatizzazzjoni tal-Petroleum Division, naqblu li fi żmienek kien inbeda, imbagħad essenzjalment ma tkompliex?

L-AVUKAT LAWRENCE GONZI:  Iva.

ONOR. OWEN BONNICI:  X’inhi r-raġuni għalfejn ġie interrott il-proċess meta l-Enemalta kellha bżonn a cash injection? 

L-AVUKAT LAWRENCE GONZI:  Ma niftakarx id-dettalji preċiżi, però f’mument partikolari l-Ministru li kien responsabbli kien deherlu li l-proċess kellu jieqaf.

ONOR. OWEN BONNICI:  Il-Ministru responsabbli kien Austin Gatt, hux hekk?

L-AVUKAT LAWRENCE GONZI:  Iva, il-Ministru Austin Gatt: però rridu noqogħdu attenti bid-dati.  Jekk qed nitkellmu pre-2008,  Austin Gatt; post-2008 – u naħseb qed nitkellmu fuq post-2008 – sal-2010 kien Austin Gatt, u wara kien il-Ministru Tonio Fenech.

ONOR. OWEN BONNICI:  Jiġifieri inti bħala stat ta’ fatt tiftakar li l-proċess ta’ privatizzazzjoni tal-Petroleum Division tal-Enemalta waqaf?

L-AVUKAT LAWRENCE GONZI:  Bħala stat ta’ fatt iva, imma bħala dettalji l-Ministru jkun jaf jgħidilkom ħafna iżjed milli naf jien.

ONOR. OWEN BONNICI:  U r-raġuni għalfejn waqaf ...  Jiena nifhem li meta tkun Prim Ministru tant ikollok affarijiet illi ...  Però naħseb li l-privatizzazzjoni tal-Petroleum Division tal-Enemalta niftakarha kieku.  Dwar li waqfet, diġà għedtilna.  X’kienet ir-raġuni għalfejn waqfet? 

L-AVUKAT LAWRENCE GONZI:  Probabbli l-Ministru jaf jagħtik aktar tweġiba korretta għal dik il-mistoqsija.  

THE CHAIRMAN:  L-ex-Ministru.

L-AVUKAT LAWRENCE GONZI:  L-ex-Ministru.  Nassumi, f’dan il-każ, kien għadu l-Ministru Austin Gatt li jaf jagħti spjegazzjoni aktar dettaljata milli nista’ nagħti jien.  

ONOR. OWEN BONNICI:  Jiġifieri r-raġuni għalfejn ma saritx ma tiftakarhiex.

L-AVUKAT LAWRENCE GONZI:  Ma niftakarhiex.  Biex niftehmu, kellna diversi proċessi li ma komplewx.

ONOR. OWEN BONNICI:  Jien qed nagħmillek domanda, u inti naturalment wieġeb  kif taf l-aħjar.  F’każ bħal dan xi tkun ir-raġuni għalfejn dan il-proċess ma jitkompliex?

L-AVUKAT LAWRENCE GONZI:  Jistgħu jkunu diversi raġunijiet.  Jista’ ikun li ma jkunux daħlu biżżejjed offerti li jkunu sodisfaċenti għall-Gvern.  Jista’ ikun li ċ-ċirkostanzi jkunu żviluppaw b’mod differenti.  Ma nafx jekk dan il-Kumitat semax xi xhieda mill-Privatisation Unit.  

ONOR. OWEN BONNICI:  Le.

L-AVUKAT LAWRENCE GONZI:  Il-proċess tagħna kien ikun taħt il-Privatisation Unit, li dak iż-żmien kien chaired mis-Sur Emanuel Ellul.  Probabbli huma jistgħu jispjegawlek  ħafna iżjed fid-dettall milli nista’ nispjegalek jien.

ONOR. OWEN BONNICI:  Bħala stat ta’ fatt, taf jekk dan il-proċess ta’ privatizzazzjoni wassalx biex wara numru ta’ snin tressqu n-nies il-Qorti akkużati b’affarijiet relatati ma’ dak il-proċess ta’ privatizzazzjoni?  Jiġifieri fast forward ... 

L-AVUKAT LAWRENCE GONZI:  F’dawn il-proċeduri?

ONOR. OWEN BONNICI:  Iva.

L-AVUKAT LAWRENCE GONZI:  Imma dawn il-proċeduri mhux fuq ix-xiri taż-żejt?  Safejn naf jien, mhux fuq il-privatisation.
  
ONOR. OWEN BONNICI:  Qed nistaqsik jekk kienx hemm ukoll ...

L-AVUKAT LAWRENCE GONZI:  Jiena ma nafx l-akkużi ... Aħjar inwieġbek li ma nafx, għax jiena x’akkużi ħarġu fil-konfront tan-nies li għaddejjin proċeduri fil-Qorti ma nafx, u allura assumejt li l-akkużi huma marbutin max-xiri ta’ żejt: però jista’ ikun hemm akkużi li huma marbutin ma’ proċess ta’ privatizzazzjoni.  Ma nafx. 

ONOR. OWEN BONNICI:  Jiġifieri jekk ngħidlek li wieħed minn nies li tressqu, fost l-oħrajn, huwa relatat ma’ reat in konnessjoni mal-proċess ta’ privatizzazzjoni, xi tgħidli?

L-AVUKAT LAWRENCE GONZI:  Ma nafx inwieġeb.

ONOR. OWEN BONNICI:  Il-fatt li inti qisek għedtli li kont tkellimt mal-Ministru responsabbli mill-privatizzazzjoni, għandi nifhem li allura jkun ...

L-AVUKAT LAWRENCE GONZI:  Dak iż-żmien, fl-2008, naħseb li l-Ministru Fenech kien, u kien il-Ministru tal-Finanzi.  Biex nispjegaw, il-proċess ta’ privatizzazzjoni, u allura l-Privatisation Unit, kienu jaqgħu taħt il-Ministru tal-Finanzi mhux taħt il-Ministru responsabbli għall-Enemalta u, f’dan il-każ, fil-leġiżlatura 2008-2013, il-Ministru li kien responsabbli mill-privatizzazzjoni kien il-Ministru Fenech. 

ONOR. OWEN BONNICI:  U inti qed tgħidli li kont kellimt lill-Onor. Fenech jew ikkomunikajt  miegħu dwar din l-e-mail.  X’segwa wara taf tgħidli?

L-AVUKAT LAWRENCE GONZI:  Naħseb li ma segwa xejn, għax imbagħad waqfet l-istorja.  Il-persuna konċernata m’għamel l-ebda follow-up fuqha; ma ġiex lura b’xi allegazzjonijiet għandna; jekk marx għand l-awtoritajiet kompetenti ma nafx.

ONOR. OWEN BONNICI:  Id-domanda hija li permezz tal-e-mail li bagħatlek ...  Dan bagħat e-mail lill-Prim Ministru u allega li hemm xi ħaġa che non va fil-proċess ta’ privatizzazzjoni, u inti weġibtu kif weġibtu.  Però li kien hemm xi ħaġa che non va kellek tisfira ...

L-AVUKAT LAWRENCE GONZI:  Ma nafx il-mistoqsija tiegħek hijiex jekk din kellhiex xi rilevanza mad-deċiżjoni li jitwaqqaf il-proċess ta’ privatizzazzjoni.  Jista’ ikun li din hi l-mistoqsija tiegħek, u hija fair enough.  Jien ma jidhirlix, imma f’dak il-każ il-Ministru jaf iwieġbek aħjar minni.  

ONOR. OWEN BONNICI:  E-mails ta’ dan it-tip fejn jallegaw irregolaritajiet kienu jidħlulek diversi meta kont Prim Ministru?

L-AVUKAT LAWRENCE GONZI:  Le, ma nistax ngħid li kienu diversi, imma rridu naraw xi tfisser “diversi”.  Kelli rapporti – mhux mal-Enemalta – fuq affarijiet oħrajn li jien għaddejthom lill-Pulizija, u tlabt lill-Pulizija biex jinvestigaw.  Però, qed niffixxjaw, fis-sens li ...

ONOR. OWEN BONNICI:  Jien li qed ngħid hu li ma tantx issib nies li jiktbu lill-Prim Ministru jgħidulek li hemm xi ħaġa sejra ħażin, fis-sens li qed isir it-taħwid ...

L-AVUKAT LAWRENCE GONZI:  Issib ukoll.

ONOR. OWEN BONNICI:  Imma għandi nifhem li ma ssibx mijiet minnhom.

L-AVUKAT LAWRENCE GONZI:  Issib ukoll: però, kif spjegajt fid-dikjarazzjoni bil-miktub li jien għamilt ... (Interruzzjonijiet)

ONOR. OWEN BONNICI:  Lill-Prim Ministru tal-ġurnata?

L-AVUKAT LAWRENCE GONZI:  U kull min ma joħroġlux permess tal-MEPA, kull min ma joħroġlux permess tal-Pulizija, u kull min għax ...  (Interruzzjonijiet)  Imma xorta trid teħodhom b’serjetà dawn l-affarijiet.  Jiena nerġa’ norbot ma’ dak li semmejt darbtejn fid-dikjarazzjoni bil-miktub li jien ippreżentajt lil dan il-Kumitat l-aħħar darba.  Il-policy tiegħi konsistentement minn mindu dħalt fil-politika, mill-ewwel ġurnata, dejjem kienet li m’għandux ikun il-politiku li jinvestiga, imma għandhom ikunu l-awtoritajiet kompetenti.

ONOR. OWEN BONNICI:  Imma l-problema tkun li jekk dak li jkun ma jmurx għand l-awtorità ...

L-AVUKAT LAWRENCE GONZI:  Allura għandu xi ħaġa x’jaħbi jekk ma jmurx għand l-awtorità.  X’jiġifieri jiġi jixħetlek ir-responsabilità f’ħoġrok bħala politiku, imbagħad jgħidlek li ma jridx jidher?  U inti taf bħali, għax inti avukat professjonist, li fil-proċeduri fil-Qorti trid l-evidenza u l-provi biex tkun tista’ tasal ħalli l-persuna responsabbli li tkun qed tikser il-liġi tinqabad u jinstab ħati.  Għax lil dak li jkun mhux imbilli tressqu; imbagħad trid issibu ħati.  Allura jiena dejjem insistejt – u ma varjajtx fuq waħda minnhom – li kull min avviċinani fuq kwalunkwe suġġett, anke setgħet kienet applikazzjoni għal social housing, u allega xi ħaġa llegali, spettur tal-MEPA jew whatever, jien kont ngħidilhom sabiex imorru u jirrappurtaw lill-awtoritajiet kompetenti.  

ONOR. OWEN BONNICI:  Jien l-argument tiegħi hu li, jekk inti tgħidlu biex imur jirrapporta għand l-awtorità kompetenti u ma jmurx, u jekk dak li jkun qed jibgħatlek ikun qed jgħid is-sewwa, jiġifieri li veru jkun hemm it-taħwid, it-taħwid ma jinkixifx u jibqa’ għaddej.  Jien allura għalhekk qed nistaqsik jekk internament issirx xi tip ta’ investigazzjoni, għaliex jista’ jkun ...  U f’dan il-każ kellu raġun George Farrugia li jgħid ...

L-AVUKAT LAWRENCE GONZI:  Ma kellux raġun, Ministru, għax kien tenderer!

ONOR. OWEN BONNICI:  Le, ma ftehmniex.

L-AVUKAT LAWRENCE GONZI:  Proċess ta’ tender għaddej, u dan irid jiġi jkellimni fuq tender?  U ma tarax!

ONOR. OWEN BONNICI:  Le, mhux hekk qed ngħid.  Ma rridx li niġi miskwotat, għax mhux hekk qed ngħid.  Jien qed ngħid li wara l-fatti rriżultaw li dak il-proċess veru kien monk. 

L-AVUKAT LAWRENCE GONZI:  Le.  Imma għaliex qed tgħid hekk?

ONOR. OWEN BONNICI:  Għax wara rriżulta.  Ara l-proċeduri fil-Qorti.

L-AVUKAT LAWRENCE GONZI:  Minn fejn irriżulta?

THE CHAIRMAN:  Għadu sal-lum ma ġiex konkluż.

ONOR. OWEN BONNICI:  Iċ-Chairman għandu raġun.  Ħalli nirfina ftit.  Dan il-proċess li qed nitkellem dwaru wassal biex nies ġew akkużati l-Qorti fuq reat.  Dak hu li qed ngħid jien.  Jiġifieri l-argument tiegħi huwa li veru illi tibgħat lin-nies għand il-Pulizija hi l-aħjar triq, però internament xi tip ta’ tiftixa ...  Għax jekk dak li jkun ma jmurlekx, il-ħażin se jibqa’ isir, u kieku jiena l-ministru rilevanti ta’ dan is-settur, ma noqgħodx kwiet meta naf li xi ħadd qalli qed isir il-ħażin, bgħattu għand il-Pulizija, u dan ma marx.  Għax imbagħad tgħid: Imma allura qed isir il-ħażin taħt imnieħri u ma jien qed nagħmel xejn biex insolvih?

L-AVUKAT LAWRENCE GONZI:  Jien id-dettalji ma nafhomx, u ladarba ma nafhomx aħjar noqgħod prudenti ħafna f’li ngħid u li ma ngħidx; però la qed tgħidli li ttieħdu l-proċeduri u li hemm kawżi l-Qorti, ifisser li l-proċess mexa, mhux ma mexiex.  Issa, kif mexa u għaliex mexa, jitkellem min jaf il-fatti aktar milli nafhom jiena.  

ONOR. EDWARD ZAMMIT LEWIS:  Dr. Gonzi, se nagħmillek xi domandi, u se nipprova nkun fil-qosor u ċar kemm jista’ jkun.  Inti għedtilna li mingħand George Farrugia rċevejt din l-e-mail, ma kontx tafu, imbagħad ovvjament sirt tafu meta fl-2013 inqala’ dak li nqala’, fejn ovvjament wiċċ George Farrugia akkwista ċerta popolarità għaliex kien fil-media.  Id-domanda tiegħi hi: Minn meta nqalgħet din il-problema li nirreferu għaliha mill-2004 – għalkemm sirna nafu biha fl-2013 – fil-perijodu bejn l-2004 u l-2013, qatt iltqajt ma’ George Farrugia – mhux in konnessjoni ma’ din il-kwestjoni tat-tender li qed nirreferu għaliha fl’e-mail, imma anke f’vesti oħra – forsi ġie talab meeting fuq xi ħaġa oħra?  

L-AVUKAT LAWRENCE GONZI:  Kien hemm darba – u kont spjegajtha fi Press Release li kont ħriġt – fejn kellha x’taqsam ma’ proġett li kien qed iressaq  Beppe Hili, u li Farrugia kellu xi involviment; però x’kien dan l-involviment ma nafx.  Imbagħad kien hemm id-darba l-oħra li semmejtha diġà, meta ltqajt miegħu fl-Open Day tal-Aviation Park u li ma kenitx fuq xi ħaġa uffiċjali, imma fuq ħaġa soċjali.  Mill-bqija m’għandix ...  Nerġa’ ngħid li qed nitkellem taħt ħafna korrezzjoni u qed nitkellem mill-memorja.  Ippruvajt infittex ...  Biex inkun ċar mal-Kumitat, ngħid ukoll li bis-sistema tal-Outlook, mal-e-mails ikun hemm ukoll il-kalendarju, u allura meta tfittex taħt l-Outlook tista’ mhux biss tfittex l-e-mails, imma tista’ tfittex ukoll l-appuntamenti.  Dan  dejjem jgħodd kif tkun irreġistrajthom, għax jekk inti tirreġistra l-isem sħiħ mod, tfittex u taqbdu; imma jekk tkun ħadt anke żball fl-ispelling ma jinqabadx.  Jien għamilt search fuq il-computer tiegħi, u ma jirriżultalix li kelli xi appuntamenti.... 

ONOR. EDWARD ZAMMIT LEWIS:   ... apparti dawn li semmejt.

L-AVUKAT LAWRENCE GONZI:  Le, ma rriżultawlix.

ONOR. EDWARD ZAMMIT LEWIS:  In konnessjoni ma’ dan l-appuntament li kien hemm persuna oħra mas-Sur Farrugia ...

L-AVUKAT LAWRENCE GONZI:  Le, mhux persuna waħda biss, kienu ġew ...

ONOR. EDWARD ZAMMIT LEWIS:  Kienu iktar?

L-AVUKAT LAWRENCE GONZI:  Il-kumpanija kien jisimha Horizon Terminals Ltd. – kumpanija barranija minn x’imkien mill-Gulf – u kienu interessati li jagħmlu proġett privat, mhux tal-Gvern, u li m’għandu x’jaqsam xejn mal-Enemalta.  Kien hemm biċċa art tal-privat li kienu interessati jiżviluppawha.  F’dan il-proġett daħlu l-familja Hili, b’mod partikolari Beppe Hili.

ONOR. EDWARD ZAMMIT LEWIS:  U kellmu lilek direttament, jew kellmu lill-ministru responsabbli mis-settur?

L-AVUKAT LAWRENCE GONZI:  Kellmu lill-Ministru.  Imbagħad, eventwalment, jekk m’iniex sejjer żball, kienet saret forma ta’ preżentazzjoni, li mbagħad ma rriżulta xejn minnha.  Safejn naf jien, dak il-proġett spiċċa mbagħad b’kawżi l-Qorti, u ma rriżulta xejn minnu. 

ONOR. EDWARD ZAMMIT LEWIS:  Ma tafx jekk il-proġett avverax ruħu xi ħaġa?

L-AVUKAT LAWRENCE GONZI:  Le, m’avvera ruħu xejn.  Jien kont xettiku immens fuq dak il-proġett għar-raġuni li kien jinvolvi bini ta’ breakwater, li kien jiswa miljuni kbar, fuq Bengħajsa, u x-xettiċiżmu tiegħi rriżulta li kien ġustifikat.  

ONOR. EDWARD ZAMMIT LEWIS:  Jiġifieri, probabbli fl-2013, meta nqalgħet din il-kwestjoni – imbagħad ħadmet b’lura – fis-sens li bdejt tagħarfu li ġie jkellmek.

L-AVUKAT LAWRENCE GONZI:  Le, m’għamilt konnessjoni ta’ xejn, lanqas dakinhar.

ONOR. EDWARD ZAMMIT LEWIS:  Jiġifieri, lanqas fl-2013, meta nqalgħet il-kwestjoni ...

L-AVUKAT LAWRENCE GONZI:  Le.  Kif spjegajtlek, li ġara fl-2013 kien li, malli l-Malta Today ippubblikat l-istorja tagħha, dak il-ħin lanqas irrealizzajt min hu dan George Farrugia; imbagħad, waqt li jibdew għaddejjin is-sigħat matul il-ġurnata, tibda tistaqsi ‘il hawn u ‘il hemm, u tibda tiġi l-informazzjoni.  Imma fl-ebda ħin m’allaċċjajt lil George Farrugia ma’ dan il-proġett, jew mal-fatt li kont iltqajt ...  Fil-fatt, f’mument minnhom, jien għedt li lanqas naf min hu; imbagħad il-Malta Today kien ġab dan ir-ritratt tiegħi niltaqa’ miegħu u mal-mara tiegħu fl-Open Day tal-Aviation Park meta kienu ġew bil-familja tagħhom.  U jien kont ħriġt stqarrija dakinhar stess fejn għedt li dakinhar kienu ġew eluf ta’  familji u ttieħdu mijiet ta’ ritratti.

ONOR. EDWARD ZAMMIT LEWIS:  Għandek idea meta kien dan il-meeting ma’ Horizon Terminals Ltd. bejn wieħed u ieħor?  Jekk ngħidlek fl-aħħar leġiżlatura?  

L-AVUKAT LAWRENCE GONZI:  Ma nafx, però naħseb li fl-aħħar leġiżlatura, jiġifieri fit-tieni leġiżlatura, mhux fl-ewwel waħda.  

ONOR. EDWARD ZAMMIT LEWIS:  Issemmiet ukoll – illum hija fil-public domain – li jew George Farrugia, jew xi kumpanija konnessa ma’ George Farrugia jew mal-aħwa Farrugia, kellhom problemi fiskali, fis-sens li  kien hemm jew VAT jew tax investigation.  Kont taf biha din?  Ġie jkellmek xi ħadd f’xi mument għan-nom ta’ xi ħadd in konnessjoni ma’ din l-investigazzjoni?

L-AVUKAT LAWRENCE GONZI:  Le, ma jidhirlix.

ONOR. OWEN BONNICI:  Ħalli nieħdok ftit lura għal dan l-inkontru li kellek ma’ George Farrugia dwar il-proġett ta’ Horizon Terminals Ltd.

L-AVUKAT LAWRENCE GONZI:  Ministru, ippermettili nikkorreġik.  Dan ma kienx inkontru ma’ George Farrugia, imma kienet presentation tal-Horizon Group fejn ġiet persuna minn barra – ma nafx mil-liema pajjiż, però mill-Gulf – b’dan il-proġett biex jiżviluppaw art privata f’Bengħajsa.  Il-persuna Maltija, li safejn naf jien kellha l-lead, kienet Beppe Hili, u safejn naf jien f’isem il-familja Hili.  

ONOR. OWEN BONNICI:  Fl-aħħar seduta, meta tlajt hawnhekk tixhed – u issa se ngħidlek x’kont naf u kif kont naf – jien kont staqsejtek hekk:  

“ONOR. OWEN BONNICI:  Meta għamilt il-konnessjoni, għandi nifhem li inti tikkonferma li ltqajt mas-Sur Farrugia fuq xogħol.  

L-AVUKAT LAWRENCE GONZI:  Le.  Għaliex għandek tifhem?  X’jiġifieri?   Għaliex qed tistaqsini jekk iltqajtx mas-Sur Farrugia fuq xogħol?  Inti għedtli “għandi nifhem li inti ltqajt mas-Sur Farrugia fuq xogħol”.  Għaliex qed tgħidli hekk?”.  

U weġibtni b’ċerta qawwa.  Jien kont qed ngħidlek hekk għaliex fix-xhieda tiegħu, George Farrugia – qed naqra minn paġna 47 tax-xhieda tiegħu quddiem dan il-Kumitat – jien kont staqsejtu hekk:  

“ONOR. OWEN BONNICI:  Kien hemm xi ministri oħrajn li kont tiddiskutihom miegħu dawn l-affarijiet?

IS-SUR GEORGE FARRUGIA:  Very little.  Kien hemm ftit drabi mal-Onor. Tonio Fenech, u darba ltqajt mal-Prim Ministru.  Din il-kumpanija kienu ġew għamlu presentation tal-proġett li kienu qed jipproponu.

ONOR. OWEN BONNICI:  Liema Prim Ministru qed insemmu?

IS-SUR GEORGE FARRUGIA:  Dott. Gonzi.

ONOR. OWEN BONNICI:  Jiġifieri ma’ Dott. Gonzi inti ltqajt sabiex takkumpanja kumpanija barranija li tat preżentazzjoni lilu, dak iż-żmien Prim Ministru.  Min kien hemm aktar flimkien ma’ Dott. Gonzi?

IS-SUR GEORGE FARRUGIA:  Kien hemm Austin Gatt, is-segretarji tal-Prim Ministru, Leonard Callus u Edgar, u kien hemm ukoll Beppe Hili, għax l-art fejn kien se jsir il-proġett kienet tagħhom.  Kien hemm ukoll tlieta jew erba’ barranin.  Dawk li niftakar jien.  

ONOR. OWEN BONNICI:  Dan meta kien bejn wieħed u ieħor?

IS-SUR GEORGE FARRUGIA:  Mingħalija kien fl-2009.”

Jien din ftakartha, u għalhekk id-darba l-oħra staqsejtek, “għandi nifhem li inti tikkonferma li ltqajt mas-Sur Farrugia fuq xogħol”.  Jien ħsibtek li se tgħidli, ‘Iva, iltqajt miegħu darba’, u ddiskutejtu xi  ħaġa li m’għandha x’taqsam xejn maż-żejt.  Imma minflok ħriġt tgħidli, “Le.  Għaliex għandek tifhem?  X’jiġifieri?   Għaliex qed tistaqsini jekk iltqajtx mas-Sur Farrugia fuq xogħol?”  Jiġifieri kont pjuttost ...

L-AVUKAT LAWRENCE GONZI:  Għaliex il-mistoqsijiet li kont qed tagħmel inti kienu fuq xiri ta’ żejt.

ONOR. OWEN BONNICI:  Le, assolutament le.  Naqralek x’kont qed ngħid qabel.  Qabel kont qed nistaqsik jekk għarafx min kien George Farrugia meta rajt l-isem, u int għedt hekk:  

“L-AVUKAT LAWRENCE GONZI:  Le.  Onestament għall-ewwel m’għamiltx il-konnessjoni ta’ George Farrugia u l-familja Farrugia.  Meta ngħid “għall-ewwel” ma jfissirx li għaddew il-ġranet; wara ftit sigħat li bdew ħerġin il-fatti li kien hemm kawża l-Qorti ...” 


L-AVUKAT LAWRENCE GONZI:  Hekk hu, erġajt ikkonfermajtha.

ONOR. OWEN BONNICI:  Imbagħad staqsejtek jekk iltqajtx miegħu, u inti għedtli “assolutament le”, u kull darba li nistaqsik bqajt tgħidli “assolutament le”.  Imbagħad għedtli li staqsejtek erba’ darbiet u erba’ darbiet għedtli ‘Le’, u llum qed tgħidli ‘Iva.’

L-AVUKAT LAWRENCE GONZI:  Le, għadni qed ngħidlek ‘Le’, għax il-mistoqsijiet li inti għamiltli – almenu jien hekk fhimt – ...  L-issue quddiem dan il-Kumitat, safejn naf jien, hija l-issue tax-xiri taż-żejt, u allura l-mistoqsijiet li saruli – almenu jien hekk fhimt – dwar jekk jiena f’xi ħin qattx kelli l-opportunità li niltaqa’ ma’ George Farrugia u li b’xi mod niddiskuti xogħol li għandu x’jaqsam miegħu, it-tweġiba tiegħi kienet ‘Le’, u tibqa’ ‘Le’.  S’issa tibqa’ ‘Le’.  Il-laqgħa li qed issemmi lanqas kienet laqgħa mitluba biex niddiskutu xi proġett ta’ George Farrugia, imma kienet laqgħa li kellha x’taqsam ma’ proġett li kienu qed jipproponu l-familja Hili, permezz ta’ Beppe Hili, għal żvilupp ta’ proġett f’Bengħajsa, għal storage ta’ żejt.

ONOR. OWEN BONNICI:  Però, naqblu li George Farrugia għamel l-arranġamenti kollha ma’ Leonard Callus  biex issir din il-laqgħa?

L-AVUKAT LAWRENCE GONZI:  Ma nafx.

ONOR. OWEN BONNICI:  Lanqas jien ma naf, imma qed nara l-ġurnal Malta Today fejn hemm stampata e-mail li tgħid hekk:

“Dear George, the meeting with the Prime Minister will start at 15.30 p.m. not at 15.00 p.m.  

I was wondering whether it would be agreeable for you to send me an advance copy of the presentation, even if it is not 100% concluded, so that the Prime Minister can have a look at it before.  Thus the meeting may be more fruitful.
Thanks and regards
Leonard.”
U dan Leonard Callus għandi nifhem li kien jaħdem miegħek, hux hekk?

L-AVUKAT LAWRENCE GONZI:  Iva.

ONOR. OWEN BONNICI:  Is-suġġett tal-e-mail huwa “meeting”, hija mibgħuta lil George Farrugia, u d-data hija s-17 ta’ Ottubru 2009.  Jiġifieri, milli qed nifhem hawnhekk, għax qrajtha fil-gazzetta, kien George Farrugia li fassal l-inkontru miegħek u mas-Segretarjat tiegħek.

L-AVUKAT LAWRENCE GONZI:  Ministru, li naf ngħidlek jien huwa dan.  Il-proġett kien proġett privat tad-ditta Horizon Terminals Ltd.  Ix-shareholders prinċipali, l-investituri, il-promoters huma mill-Gulf.  Il-familja f’Malta li kienu nvoluti sew kienet il-familja Hili, għaliex tittratta art li kellhom xi konnessjoni magħha f’Bengħajsa.  Il-konnessjoni ta’ George Farrugia magħha ma nafx x’kienet, u għalhekk meta staqsejtni l-mistoqsija dwar jekk kienx hemm xi proġett ta’ George Farrugia li ddiskutejna jew jekk iltqajtx fuq xogħol ma’ George Farrugia, ir-risposta kienet ‘Le’ u tibqa’ ‘Le’.  Jiena, ma’ George Farrugia, fuq xi ħaġa li għandha x’taqsam direttament miegħu, qatt ma ltqajt.  U meta talabni, kif għedna diġà, biex issir laqgħa fuq xi ħaġa li għandha x’taqsam ma’ proġett tiegħu, irrifjutajt li niltaqa’ miegħu.

ONOR. OWEN BONNICI:  Imma meta jkollok George Farrugia li talab inkontru through in-nies tiegħek biex jiltaqa’ miegħek, inti tiltaqa’ miegħu fuq xogħol ...  Meta jien staqsejtek, m’għedtlekx biex tara kif inhu, imma fuq xogħol, u inti għedtli li ma ltqajtx.  Issa llum qed tispjega għalfejn għedtli le.  Allura kif ftakart li kien hemm dan l-inkontru?

L-AVUKAT LAWRENCE GONZI:  Għax dan mhux xogħol tiegħu, mhux xi proġett tiegħu dan.

ONOR. OWEN BONNICI:  Allura l-involviment tiegħu x’kien?  

L-AVUKAT LAWRENCE GONZI:  Ma nafx.

ONOR. OWEN BONNICI:  Għalfejn qagħad jibgħat l-e-mail lil Leonard Callus minflok joqgħod jagħmel xi ħaġa oħra?

L-AVUKAT LAWRENCE GONZI:  Ma nafx.  L-uniku  ħaġa li naf hi ...

ONOR. OWEN BONNICI:  U kif taf li mhux xogħol tiegħu?  Dik hi d-domanda.

L-AVUKAT LAWRENCE GONZI:  Ma nafx lanqas.  Li naf żgur hu li l-promoters tal-proġett lokali kienu l-familja Hili, u kien hemm investitur mill-Gulf.  Dak li naf.  

ONOR. OWEN BONNICI:  U inti issa ftakart fiha, għax xhedtha qabel staqsiek l-Onor. Zammit Lewis.  Jiġifieri, kif ftakart illum li effettivament kienet saret din il-laqgħa?  

L-AVUKAT LAWRENCE GONZI:  Għas-sempliċi raġuni li din il-kwestjoni ta’ laqgħat ma’ George Farrugia fuq issue ta’ żejt ...  Jien weġibtha ċar mill-bidu nett li laqgħat ma’ George Farrugia fuq issue ta’ żejt jien qatt ma kelli, u ċħadthom anke bi stqarrijiet li ħriġt.  Jien kont ħriġt stqarrija, ukoll wara rapport li kien deher fil-Malta Today, fejn kont għedt li, fil-konfront ta’ George Farrugia, qatt ma ltqajt.  Anzi, fl-istqarrija għedt ukoll li jekk hawn xi ħadd li qiegħed jallega dan, allura qiegħed jigdeb.  Imbagħad spjegajt ukoll li kien hemm din il-laqgħa li kellha x’taqsam ma’ Horizon Terminals Ltd., però li m’għandha x’taqsam xejn ma’ George Farrugia innifsu, imma li kien proġett li għandu x’jaqsam ma’ żvilupp ta’ art f’Bengħajsa.  Din hija Press Release li d-dettalji tagħha ma niftakarhomx preċiż, però huma pubbliċi u tistgħu tarawhom.  

ONOR. OWEN BONNICI:  Dan il-fatt għaliex ma ntqalx lilna fl-aħħar seduta kif qed tgħidu llum?

L-AVUKAT LAWRENCE GONZI:  Għax m’għandux x’jaqsam mal-kwestjoni kollha.  Jien m’għandix it-text kollu tal-aħħar laqgħa – ovvjament għandek inti – imma inti kont staqsejtni fuq xogħol jew proġetti li għandhom x’jaqsmu ma’ George Farrugia.  

ONOR. OWEN BONNICI:  Le.

L-AVUKAT LAWRENCE GONZI:  Aqraha!

ONOR. OWEN BONNICI:  Insibuha u naqrawha.  Ħalli nibda minn qabel biex inkun korrett miegħek.  Jien għamiltlek domanda fejn għedtlek hekk: 

“ONOR. OWEN BONNICI:  Però d-domanda tiegħi kienet jekk inti għaraftx min hu l-persuna meta rajt l-isem.  

L-AVUKAT LAWRENCE GONZI:  Le.  Onestament għall-ewwel m’għamiltx il-konnessjoni ta’ George Farrugia u l-familja Farrugia.  Meta ngħid “għall-ewwel”, ma jfissirx li għaddew il-ġranet; wara ftit sigħat li bdew ħerġin il-fatti li kien hemm kawża l-Qorti, u l-kawża kienet ċivili, imbagħad sirt naf li kienet kawża tal-familja, bil-mod il-mod wara ċertu ħin irrealizzajt li kienu qegħdin jitkellmu fuq il-familja Farrugia.  U hemmhekk naturalment tagħmel il-konnessjoni.  

ONOR. OWEN BONNICI:  Meta għamilt il-konnessjoni.  Għandi nifhem li inti tikkonferma li ltqajt mas-Sur Farrugia fuq xogħol.”  

Jiġifieri m’iniex qed ngħidlek fuq xogħol taż-żejt, imma fuq xogħol.

L-AVUKAT LAWRENCE GONZI:  Ministru, is-serje ta’ mistoqsijiet li kont qed tagħmilli dakinhar, ġustament – m’iniex qed nikkritika – fuq kwestjoni li wara kollox hija l-mertu ta’ dan il-Kumitat li kellha x’taqsam maż-żejt u x-xiri taż-żejt, eċċ., it-tweġiba tiegħi għalihom kienet u tibqa’ l-istess, jiġifieri ‘Le’.

ONOR. OWEN BONNICI:  Imbagħad inti għedtli: “Għaliex qed tistaqsini jekk iltqajtx mas-Sur Farrugia fuq xogħol?”  Staqsejtek għax kont naf li tlqajt, għax kien qalilna George Farrugia!  Imbagħad, inti għedtli:

“’Għandi nifhem li inti ltqajt mas-Sur Farrugia fuq xogħol’.  Għaliex qed tgħidli hekk?” 

L-AVUKAT LAWRENCE GONZI:  Għax fuq xogħol!  Mhux ovvja li nifhem li fuq xogħol li għandu x’jaqsam max-xiri taż-żejt!  Mhux dak kien il-business tiegħu?  Ix-xogħol tas-Sur Farrugia ...  Issa anke hawnhekk qed nassumi li x-xogħol tas-Sur Farrugia huwa xogħol marbut max-xiri taż-żejt.  Dak hu x-xogħol tas-Sur Farrugia.  Jew qed niżbalja?

ONOR. OWEN BONNICI:  Milli jidher kien jagħmel ftit minn kollox dan!  Milli nista’ nifhem, kien jikri l-karozzi ...  

L-AVUKAT LAWRENCE GONZI:   Nerġa’ ngħid li fuq ix-xogħol, li jien  fhimt li hu x-xogħol tiegħu ta’ xiri ta’ żejt, mas-Sur Farrugia la qatt tkellimt u lanqas aċċettajt li nitkellem meta talab li jiltaqa’ miegħi.

ONOR. OWEN BONNICI:  Allura f’dan l-inkontru ta’ Horizon Terminals Ltd. – fil-bidu għedt li qrajt l-inkartament kollu – ftakart fih meta qrajt l-inkartament?

L-AVUKAT LAWRENCE GONZI:  F’liema sens?

ONOR. OWEN BONNICI:  Fil-bidu inti għedt li qrajt ix-xhieda kollha.

L-AVUKAT LAWRENCE GONZI:  Ix-xhieda li ngħatat quddiem dan il-Kumitat.

ONOR. OWEN BONNICI:  Minn hemmhekk, ftakart li sar dan l-inkontru, jew ftakart għax rajt din l-e-mail fil-Malta Today?

L-AVUKAT LAWRENCE GONZI:  Le.  L-e-mails fuq Malta Today rajthom, imma m’għamiltx il-konnessjoni waħda mal-oħra.  Naf li kien hemm dan il-proġett ta’ Horizon Terminals Ltd., però s’hemmhekk naf, jiġifieri m’għamiltx connection bejn waħda u oħra, għax għalija dak il-proġett ma kellu x’jaqsam xejn George Farrugia miegħu.  Dak il-proġett kien ta’ Beppe Hili.

ONOR. OWEN BONNICI:  Però l-appuntament hu ħa ħsiebu, jiġifieri hu kellem ...

L-AVUKAT LAWRENCE GONZI:  Imma dwar dak ma nafx.  L-appuntamenti ma jiġux direttament tramite jien, imma jsiru mill-uffiċċju tiegħi.  Minn dak il-proġett ma rriżulta xejn, anzi safejn naf jien hemm kawżi l-Qorti fuqu; fuq xiex ma nafx, imma safejn naf jien hemm kawżi l-Qorti fuqu.

ONOR. OWEN BONNICI:  Irriżulta li l-għajnuna li kien jagħti George Farrugia lill-Partit Nazzjonalista  – dan skont x’qal hu; jekk qed jigdeb ma nafx ngħidlek – ...  Hu qal li kien jiffinanzja jew ta xi għajnuna finanzjarja lil Austin Gatt fl-elezzjoni ta’ ma nafx meta, li kien jagħti l-arloġġ biex jitla’ lotterija fil-Partit Nazzjonalista.  Inti kont tafu – lil George Farrugia – bħala bniedem li jgħin lill-Partit Nazzjonalista, bħalma għandu kull dritt jagħmel?  

L-AVUKAT LAWRENCE GONZI:  Din il-mistoqsija saritli fl-aħħar seduta, u weġibtha.  It-tweġiba hija ‘Le’.  

ONOR. OWEN BONNICI:  Għax forsi minn dakinhar  peress li ġibt l-e-mails,  u forsi....

L-AVUKAT LAWRENCE GONZI:  Le, Ministru.   Ir-risposta hija ċara daqs il-kristall, hekk weġibtek id-darba l-oħra u hekk qed inwieġbek illum.  Fil-perijodu taż-żmien li għamilt bħala Viċi Kap tal-Partit u Kap tal-Partit, safejn il-memorja tagħtini u safejn stajt nivverifika – naħseb li r-riċerka li jien għamilt bil-computer kienet toħroġhieli, almenu hekk nispera – jien m’għandi  mkien reġistrat li kelli  laqgħa mas-Sur Farrugia.  Issa jien id-diary tiegħi jinkludi l-appuntamenti kollha, sija l-appuntamenti li kelli bħala Prim Ministru, kif ukoll appuntamenti oħrajn, għax huwa diary wieħed, u allura, li kieku kien hemm, kienet titla’.

THE CHAIRMAN:  Jidher li għad fadal aktar domandi, u li m’aħniex se nlestu mix-xhud li għandna llum.

L-Onor. Fenech Adami.
ONOR. BEPPE FENECH ADAMI:  Mr Chairman, qabel niftehmu fuq differiment, irrid nagħmel talba.  In vista li hawnhekk qegħdin nittrattaw, suppost, ir-rapport dwar ‘An analysis of the effectiveness of Enemalta’s Corporation fuel procurement’, u peress li dan ir-rapport daħal fid-dettall fuq il-procurement taż-żejt, il-hedging agreements li kienu saru, il-hedging strategies u l-hedging policies, naħseb li dan il-Kumitat għandu jinkariga lill-Awditur Ġenerali, ħalli l-Parlament u l-poplu Malti jkun jaf xi progress għamilna f’dak li għandu x’jaqsam ma’ hedging, procurement u policy, u l-mod kif qed jinxtara ż-żejt illum, sabiex idealment sal-laqgħa li jmiss – skont meta se tkun – jew sakemm għandhom bżonn – però fi żmien raġjonevoli – jidħol fil-hedging agreements  li saru, partikolarment fl-2014 u llum, u jagħtina rendikont ta’ kif sar il-hedging, x’policy intużat, xi strateġija ntużat u kif ġew illokkjati l-prezzijiet, biex bħala PAC inkunu nistgħu nkunu nafu kemm sar telf.  Infakkar lil min qed jismagħna li dan ir-rapport kien jitkellem fuq telf li kien sar bil-hedging agreements li kienu ffirmati f’dawk iż-żmenijiet, u allura forsi l-Awditur ikun jista’ jilluminana bil-hedging agreements li saru, u jekk sarx profitt jew telf fl-2014 sal-lum f’dak li għandu x’jaqsam ma’ procurement taż-żejt, li wara kollox huwa l-materja li suppost qed jiddiskuti dan il-Kumitat.  

THE CHAIRMAN:  L-Onor. Owen Bonnici.

ONOR. OWEN BONNICI:  Aħna sssolutament m’għandniex oġġezzjoni, anzi naħseb li l-Awditur Ġenerali għandu l-obbligu jagħmel din il-biċċa xogħol li qed tintalab minn jeddu.  L-unika ħaġa li nitlob hija, biex inkunu korretti mal-proċedura u nkunu ċerti li jekk hemm bżonn li t-talba ssir bil-miktub, issir bil-miktub, u jekk biżżejjed li ssir bil-fomm, issir bil-fomm.  Mill-bqija assolutament m’għandniex diffikultà, as long as il-formali tkun korretta. 

ONOR. BEPPE FENECH ADAMI:  Matul din id-diskussjoni konna diġà tlabna lill-Awditur jagħmel riċerka jew rapport ulterjuri, anke mill-Enemalta Corporation.  Bħalissa qed niftakar, pereżempju, dwar il-kwestjoni tal-kontenut tas-sulphur li mbagħad kienet infetħet inkjesta kappeġġjata – jekk m’iniex sejjer żball – mill-ex- Imħallef Philip Sciberras, u forsi tajjeb li l-Gvern jilluminana fiex waslet dik l-inkjesta fuq l-iskandli kbar tas-sulphur content li kien ikun hemm fi żmien Amministrazzjoni Nazzjonalista, li mbagħad irriżulta li kompliet fl-Amministrazzjoni Laburista wkoll.  Jiġifieri, bħala preċedent,  diġà konna tajna struzzjonijiet lill-Awditur u ...

ONOR. OWEN BONNICI:  Onor. Fenech Adami, naħseb li l-ispirtu tiegħi fhimtu.  Jien m’għandix diffikultà as long as ...

ONOR. BEPPE FENECH ADAMI:  Jiġifieri jekk iż-żewġ partijiet qed naqblu, nagħtu dan l-inkarigu lill-Awditur biex, fl-iqsar żmien possibbli – idealment sas-seduta li jmiss, mhux nell’anno mai ...  Jien napprezza li ma tistax iġġib din l-informazzjoni mil-lum għal għada, imma jekk se naġġornaw għal tliet ġimgħat oħra mod, u jekk se naġġornaw għal nhar it-Tlieta, mod ieħor.

ONOR. OWEN BONNICI:  L-importanti hu li tkun spedita.

ONOR. BEPPE FENECH ADAMI:  Naturalment inkunu rridu nagħtu struzzjonijiet, jekk m’iniex sejjer żball, lill-Enemalta biex ...  Mingħalija li d-darba l-oħra konna tajna struzzjonijiet lill-Enemalta biex ...

ONOR. OWEN BONNICI:  Għalhekk qed ngħidlek, Onorevoli, biex ma tikkozzax nofs triq.  Jiġifieri, jekk hemm bżonn tagħmilha in writing ...  (Interruzzjonijiet)  Jekk verbalment huwa biżżejjed, allura ... 

ONOR. BEPPE FENECH ADAMI:  Forsi jfakkarna l-Awditur stess fil-proċedura addottata d-darba l-oħra.

THE CHAIRMAN:  Sur Mifsud, naħseb li t-talba fhimtha, u l-qbil jidher li fhimtu wkoll.  Hemm bżonn narġinawha aktar b’mod ċar? 

IS-SUR ANTHONY C. MIFSUD (Awditur Ġenerali):  Aħna fil-kas nisimgħu r-recording ta’ din is-seduta, u nippreżentawlkom terms of reference.  Li għandna ftit problema hu lil min se nqabbdu, għax in-nies li għandna esperti f’din il-linja qegħdin fuq xogħol ieħor.  (Interruzzjonijiet)  Imma issa għandu xogħol ieħor.  Irrid ngħid ukoll li fir-rapport tagħna semmejna li kien hemm żmien li kien hemm telf bil-hedging, imma semmejna wkoll li kien hemm perijodu fejn kien hemm qligħ mill-hedging.  

ONOR. BEPPE FENECH ADAMI:  Jien semmejt it-telf u l-qligħ biex nurik ir-rilevanza għall-materja li qegħdin niddiskutu. 

THE CHAIRMAN:  Onor. Fenech Adami, li qed titlob huwa li jsir eżerċizzju bħal dak li hemm f’Chapter 4 ta’ dan ir-rapport.  

ONOR. EDWARD ZAMMIT LEWIS:  Mr Chairman, għandi żewġ punti partikolari biex inkunu ċari dwar kif se nipproċedu.  L-ewwel nett, irid ikun ċar l-mansjonijiet li se tagħmel il-PAC: huma dawn li għadek kemm ivverbalizzajt issa, jew trid tartikolahom b’mod biex ikunu jafu l-parametri ta’ dak li se jagħmlu?

It-tieni punt li rrid nagħmel huwa li rridu naraw li din l-estensjoni tal-inkarigu m’għandha bl-ebda mod tippreġudika dan il-proċediment milli jkompli għaddej, jiġifieri x-xhieda fuq dak li qed nisimgħu l-mertu bħalissa tibqa’ għaddejja, u mhux noqogħdu nistennew ir-rapport il-ġdid.  

ONOR. BEPPE FENECH ADAMI:  Naturalment, però jekk ir-rapport ikun tlesta, jiġi jippreżentah fil-bidu tas-seduta.  

ONOR. EDWARD ZAMMIT LEWIS:  Però l-andament tax-xhieda jibqa’ jinstema’ fuq ir-rapport ...

ONOR. BEPPE FENECH ADAMI:   Naqblu, m’għandniex problema.

ONOR. EDWARD ZAMMIT LEWIS:  Bir-riżerva li ‘l quddiem intom ittellgħu x-xhieda fuq ir-rapport il-ġdid.

THE CHAIRMAN:  Ir-risposta minn din in-naħa għad-domanda tal-Ministru Zammit Lewis hija ‘Iva’.

ONOR. BEPPE FENECH ADAMI:  F’Kapitlu 4 tar-rapport saret analiżi dettaljata ħafna tal-operat, imbagħad saret ukoll analiżi sena b’sena, u anke perijodi b’perijodi ta’ kemm għamilna qligħ u kemm tlifna, u kemm kienet deal tajba u mhux deal tajba; kulħadd jasal għall-konklużjonijiet tiegħu. Jien qed nitlob lill-Awditur sabiex jagħmel dan l-eżerċizzju għas-sena 2014  sal-lum.

THE CHAIRMAN:  Nirringrazzja lil kulħadd u nixtiqilkom il-lejl it-tajjeb u l-weekend it-tajjeb. 

Fit-8:13 p.m., il-Kumitat ikkonkluda.

